ಪರಿಸರ ಸಂರಕ್ಷಣೆಗಾಗಿ ಗಟ್ಟಿ ಕಸದ ನಿರ್ವಹಣೆ : ಗಟ್ಟಿ ಕಸದ ದುಷ್ಪರಿಣಾಮಗಳೇನು ?
ಗಟ್ಟಿ ಕಸವು ನಿಜವಾಗಿಯೂ ಆಧುನಿಕ ಸಮಾಜದ ರಾಕ್ಷಸನೇ ಹೌದು. ಆತನ ಗಾತ್ರ, ರೂಪ, ವಿವಿಧ ಆಕಾರಗಳ ಸಂಕ್ಷಿಪ್ತ ಪರಿಚಯವೇನೋ ನಮಗೀಗ ಉಂಟಾಗಿದೆ. ಈ ರಕ್ಕಸನಿಂದ ಮಾನವನಿಗೆ, ಜೀವಿಗಳಿಗೆ ಹಾಗೂ ಪರಿಸರಕ್ಕೆ ಉಂಟಾಗುತ್ತಿರುವ ಅಡೆತಡೆಗಳೇನು, ಅಪಾಯಗಳೇನು ಎಂಬುದನ್ನು ಈಗ ತಿಳಿಯೋಣ.
೧. ವಿಕಾರರೂಪ ದರ್ಶನ :          ನಿಮ್ಮ ಮನೆಯ ಪಕ್ಕದ ಖಾಲಿ ನಿವೇಶನದಲ್ಲಿ ಎರಚಲ್ಪಟ್ಟಿರುವ ಗಾಜು, ಪ್ಲಾಸ್ಟಿಕ್, ಕಾಗದಗಳ ಚೂರು, ಧೂಳು, ಕಸ, ಕಡ್ಡಿಗಳು ನಿಮಗೆ ದಿನನಿತ್ಯದ ಮೊದಲ ದರ್ಶನ ನೀಡಿದರೆ ಸಂತೋಷವಾಗುವುದೇ ? ಗಾಳಿಯಲ್ಲಿ ಹಾರಾಡುವ ಚಿಂದಿಗಳು, ಅಡ್ಡಾದಿಡ್ಡಿ ಬಿದ್ದಿರುವ ಕಸಕಡ್ಡಿಗಳು ಇಂದು ನಗರಗಳ ಅಂದವನ್ನೇ ಹಾಳು ಮಾಡಿವೆ. ಬಸ್‌ನಿಲ್ದಾಣ, ರೈಲು ನಿಲ್ದಾಣಗಳಲ್ಲಿನ ಪ್ಲಾಸ್ಟಿಕ್ ಚೂರುಗಳು, ಮಲಮೂತ್ರ ದರ್ಶನ ಯಾರಿಗೆ ಪ್ರಿಯವಾದೀತು ? ಪ್ರಕೃತಿಯ ಸೌಂದರ್ಯವನ್ನೇ ಹಾಳು ಮಾಡುವ ಕಸವನ್ನು ಒಮ್ಮೆ ದೃಷ್ಟಿಸಿ ನೋಡಿ. ಆ ಕಸವನ್ನು ಹಾಗೂ ಕಸದ ಸೃಷ್ಟಿಕರ್ತನಾದ ವ್ಯಕ್ತಿಗಳನ್ನು ನೆನಪಿಸಿಕೊಳ್ಳಿ. ಅದೊಂದು ಹೇಸಿಗೆ. ಅದರ ವಿಕಾರ ರೂಪ ಎಂತಹ ಸಂಯಮವಿರುವ ವ್ಯಕ್ತಿಯಲ್ಲಿಯೂ ಸಿಟ್ಟು ಉಕ್ಕುವಂತೆ ಮಾಡುತ್ತದೆ. ಮನಶ್ಶಾಂತಿಯನ್ನು ಹಾಳು ಮಾಡುತ್ತದೆ. ಬೇಸರ, ಬೇಗುದಿಯನ್ನುಂಟು ಮಾಡುತ್ತದೆ. ಒಂದು ಅಂದಾಜಿನ ಪ್ರಕಾರ ಜಗತ್ತಿನ ಎಲ್ಲ ಜನರು ಪ್ರತಿದಿನ ಉತ್ಪತ್ತಿ ಮಾಡುವ ಕಸವನ್ನು ರಾಶಿ ಹಾಕಿದರೆ, ಅದು ಗೌರಿಶಂಕರ ಪರ್ವತವನ್ನು ಮೀರಿಸುತ್ತದೆ. ಅಷ್ಟು ದೈತ್ಯಾಕಾರದ ವಿಕಾರರೂಪದರ್ಶನ ಯಾರಿಗೆ ಬೇಕು ?
೨. ದುರ್ವಾಸನೆಯ ಮೂಲ : ಗಟ್ಟಿ ಕಸದಲ್ಲಿನ ಸಸ್ಯ, ಪ್ರಾಣಿಜನ್ಯ ವಸ್ತುವು ಜೈವಿಕವಾಗಿ ವಿಘಟನೆ ಹೊಂದುವುದು. ಗೃಹಬಳಕೆ ಕಸ, ಮಾರುಕಟ್ಟೆ ಕಸ, ಪ್ರಾಣಿವಧಾ ಕಸ ಮುಂತಾದವುಗಳಲ್ಲಿ ಜೈವಿಕ ವಿಘಟನೆ ಕಸದ ಪ್ರಮಾಣವೇ ಹೆಚ್ಚಿರುತ್ತದೆ. ಅನೇಕರು ಮನೆಯಲ್ಲಿ ಉಳಿದ, ಕೊಳೆತ ಅನ್ನ, ತರಕಾರಿ, ಹಣ್ಣು ಮುಂತಾದವನ್ನು ಪ್ಲಾಸ್ಟಿಕ್ ಕವರುಗಳಲ್ಲಿ ಹಾಕಿ ಗಂಟು ಬಿಗಿದು ಹೊರಕ್ಕೆ ಎಸೆಯುವುದುಂಟು. ಹೋಟೆಲುಗಳು, ಕಲ್ಯಾಣ ಮಂಟಪಗಳು, ಸಭಾಭವನಗಳು ಮುಂತಾದವುಗಳಲ್ಲಿ ಊಟ ಉಪಚಾರಗಳು ನಡೆದ ನಂತರ ಬಾಳೆಎಲೆಗಳು, ಅಳಿದುಳಿದ ಆಹಾರಗಳನ್ನು ಕಸದ ತೊಟ್ಟಿಗಳಿಗೆ ಎಸೆಯುತ್ತಾರೆ. ಈ ಕಸಗಳು ಶೀಘ್ರವಾಗಿ ಕೊಳೆತು ದುರ್ವಾಸನೆ ಹೊರ ಬರುತ್ತದೆ. ಕಸದ ತೊಟ್ಟಿ ಸಮೀಪ ವಾಸಿಸುವವರಿಗೆ ದುರ್ವಾಸನೆ ಒಂದು ದೊಡ್ಡ ಸಮಸ್ಯೆಯಾಗಿರುತ್ತದೆ. ಕಸದ ರಾಶಿಯನ್ನು ಕಾಲಕಾಲಕ್ಕೆ ಚೊಕ್ಕಟಗೊಳಿಸುವ ಶಿಸ್ತು ನಗರಸಭೆ ನೌಕರುಗಳಲ್ಲಿಲ್ಲ. ಅಥವಾ ನೌಕರರ ಸಂಖ್ಯೆಯೇ ಕಡಿಮೆ ಇರುತ್ತದೆ. ಅಥವಾ ದಕ್ಷ ನಿರ್ವಹಣೆಯ ನಗರಸಭೆ ಆಡಳಿತವಿರುವುದಿಲ್ಲ. ಅಂತಹ ಕಸವನ್ನು ಸೂಕ್ತವಾಗಿ ಜವಾಬ್ದಾರಿಯಿಂದ ವಿಲೇವಾರಿ ಮಾಡುವ ಆಯಾ ಮಾಲಿನ್ಯಕ್ಕೆ ಕಾರಣರಾದ ವರಲ್ಲಿ ಕಂಡುಬರುವುದಿಲ್ಲ. ಕಸದ ಕೊಳೆಯುವಿಕೆಯಿಂದ ದುರ್ವಾಸನೆ ಸುತ್ತಲೂ ಹರಡುತ್ತದೆ. ಅಂತಹ ಗಾಳಿಯ ಸೇವನೆಯಿಂದ ಶ್ವಾಸಕೋಶಗಳಿಗೆ ಘಾಸಿಯಾಗುತ್ತದೆ. ತಲೆನೋವು, ತಲೆಸುತ್ತು, ಉಬ್ಬಸ, ಅಸ್ತಮಾದಂತಹ ರೋಗಗಳು ಉಂಟಾಗುವ ಸಾಧ್ಯತೆ ಇದೆ.

ಜೈವಿಕ ಕಸವಿರುವ ಸ್ಥಳದ ದುರ್ವಾಸನೆಯು ಹಲವು ಜೀವಿಗಳಿಗೆ ಆಹಾರ, ಆಶ್ರಯ ನೀಡುವುದೂ ಉಂಟು. ಕಾಗೆ, ಹದ್ದು ಮುಂತಾದ ಪಕ್ಷಿಗಳು ಅಲ್ಲಿ ಮುಸುರುತ್ತವೆ. ಇಲಿ, ಹೆಗ್ಗಣಗಳು, ಇಂತಹ ಸ್ಥಳಗಳಲ್ಲಿಯೇ ಮನೆ ಮಾಡುತ್ತವೆ. ಹಂದಿ, ಬೀದಿಗೆ ಬಿಟ್ಟ ಹಸುಗಳು, ಕುದುರೆಗಳು, ಕತ್ತೆಗಳು, ಜೈವಿಕ ಕಸವನ್ನು ತಿನ್ನಲು ಪೈಪೋಟಿ ನಡೆಸುತ್ತವೆ. ಕೆಲವೊಮ್ಮೆ ಈ ಪ್ರಾಣಿಗಳ ಜೊತೆಗೆ ಬಡಮಕ್ಕಳು ಸಹ ಆಹಾರಕ್ಕೆ ತಡಕಾಡುವುದು ಹೃದಯ ವಿದ್ರಾವಕ ದೃಶ್ಯ.
೩. ರೋಗಗಳ ತವರು : ಗೃಹ ಗಟ್ಟಿಕಸ, ಮಾರುಕಟ್ಟೆ ಕಸ, ಆಸ್ಪತ್ರೆ ಕಸ, ಕಲ್ಯಾಣ ಮಂಟಪಗಳ ಕಸ, ಪ್ರಾಣಿವಧಾ ಕಸ ಹಾಗೂ ಜೈವಿಕ ಔಷಧೀಯ ಕಸದಲ್ಲಿ ಅನೇಕ ರೋಗಕಾರಕಗಳಿರುತ್ತವೆ. ಜೈವಿಕ ಕಸವು ನೊಣಗಳ ವಾಸಸ್ಥಾನವಾಗುವುದರಿಂದ ಕಾಲರಾ, ಅತಿಭೇದಿ ಮುಂತಾದ ಕಾಯಿಲೆಗಳು ಹರಡಲು ಕಾರಣವಾಗುತ್ತವೆ. ಪ್ಲೇಗ್, ಮೆದುಳುಜ್ವರಗಳು ಹರಡಲು ಈ ಕಸದ ರಾಶಿಗಳೇ ಮೂಲ ಕಾರಣ, ಟೈಪಾಯ್ಡ್ ಜ್ವರ, ಕಾಮಾಲೆ, ಜಂತುಹುಳು, ಕೊಕ್ಕೆ ಹುಳು, ಮುಂತಾದವು ಹರಡುವುದಕ್ಕೆ ಜೈವಿಕ ವಿಘಟನೆ ಹೊಂದುವ ಗಟ್ಟಿ ಕಸದ ಕಾಣಿಕೆ ಗಣನೀಯವಾಗಿರುತ್ತದೆ.
ಆಸ್ಪತ್ರೆಯ ಗಟ್ಟಿಕಸ, ಜೈವಿಕ-ಔಷಧೀಯ ಕಸದಲ್ಲಿ ರೋಗಕಾರಕಗಳು ಹೇರಳವಾಗಿರುತ್ತವೆ. ಅಲ್ಲದೆ ಸೂಚಿಗಳು, ಕತ್ತರಿಗಳು, ಚಾಕುಗಳು, ಸೋಂಕಾದ ಹತ್ತಿಗಳು ಇಂತಹ ಕಸದಲ್ಲಿರುವುದರಿಂದ ಕಸ ಬೇರ್ಪಡಿಸುವವರಿಗೆ ಕಸ ಎತ್ತುವ ನೌಕರರಿಗೆ ರೋಗಗಳು ತಗಲುವ ಸಾಧ್ಯತೆ ಹೆಚ್ಚಿರುತ್ತದೆ. ಲಾಡಿಹುಳು ಬಾಧೆ, ಕ್ಷಯ, ಮುಂತಾದವು ಹರಡಲಿಕ್ಕೂ ಗಟ್ಟಿ ಕಸದ ಕೊಡುಗೆ ಇದೆ.
೪. ಸಾವಿಗೆ ಮೂಲ : ಜೈವಿಕ ಕಸವನ್ನು ಪ್ಲಾಸ್ಟಿಕ್ ಕವರುಗಳಲ್ಲಿ ತುಂಬಿ ಹಾಕುವ ರೂಢಿ ನಮ್ಮಲ್ಲಿದೆ. ಕಲ್ಯಾಣ ಮಂಟಪ, ಹೋಟೆಲುಗಳ ಕಸವನ್ನು ಪ್ಲಾಸ್ಟಿಕ್ ಹಾಳೆಗಳಲ್ಲಿ ಸುತ್ತಿ ಬಿಸಾಡುವ ಪ್ರವೃತ್ತಿ ನಮ್ಮಲ್ಲಿದೆ. ಇಂತಹ ಆಹಾರವನ್ನು ಅರಸುತ್ತ ಬರುವ ಕುದುರೆಗಳು, ಹಸುಗಳು ಆಹಾರದ ಜೊತೆ ಪ್ಲಾಸ್ಟಿಕ್ ಕವರು, ಹಾಳೆಗಳನ್ನು ಸಹ ತಿನ್ನುತ್ತವೆ. ಪ್ಲಾಸ್ಟಿಕನ್ನು ಜೀವಿಗಳು ಅರಗಿಸಿಕೊಳ್ಳಲು ಸಾಧ್ಯವಿಲ್ಲ. ಅಲ್ಲದೆ ಅನ್ನನಾಳದಲ್ಲಿ ಸುಲಭವಾಗಿ ಮುಂದಕ್ಕೆ ಹೋಗಿ ಗುದದ್ವಾರದ ಮೂಲಕ ಹೊರಕ್ಕೂ ಬರುವುದಿಲ್ಲ. ಪ್ಲಾಸ್ಟಿಕ್ ನಿಧಾನವಾಗಿ ಹಸುಗಳ ಜಠರದಲ್ಲಿ ಶೇಖರವಾಗುತ್ತಾ ಹೋಗುತ್ತದೆ. ಪ್ಲಾಸ್ಟಿಕ್‌ನ ಪ್ರಮಾಣ ಹೆಚ್ಚಿದಂತೆ ಜಠರ ಊದಿಕೊಳ್ಳುವುದು. ಆಹಾರಕ್ಕೆ ಸ್ಥಳವೇ ಇಲ್ಲದಂತಾಗುವುದು. ಇದರ ಪರಿಣಾಮವಾಗಿ ಹಸುಗಳು ಅಸು ನೀಗುತ್ತವೆ. ಹಾಗೆ ಸತ್ತ ಹಸುಗಳ ಕಳೇಬರವನ್ನು ವಿಚ್ಛೇದಿಸಿದಾಗ ಅವುಗಳ ಜಠರದಲ್ಲಿ ೧೫ ರಿಂದ ೨೦ ಕಿಲೋವರೆಗೆ ಪ್ಲಾಸ್ಟಿಕ್ ಇದ್ದುದು ವರದಿಯಾಗಿದೆ ! ಪ್ಲೇಗು, ಕಾಲರಾ ಮುಂತಾದ ರೋಗಗಳಿಂದ ಮಾನವನ ಸಾವಿಗೂ ಗಟ್ಟಿ ಕಸವೇ ಮೂಲಕಾರಣವೆಂದು ಹೇಳುವ ಅಗತ್ಯವಿಲ್ಲ.
೫. ಹೊಲಸಿನ ಪ್ರವಾಹಕ್ಕೆ ಮೂಲ ಕಾರಣ : ಗಟ್ಟಿ ಕಸವನ್ನು ಒಳಚರಂಡಿಗಳಿಗೆ ಒತ್ತಾಯವಾಗಿ ನೂಕುವ ಅಭ್ಯಾಸ ನಮ್ಮಲ್ಲಿ ಕೆಲವರಿಗೆ ಇದೆ. ಸೋಪು, ಶಾಂಪು, ಝರ‍್ದಾ ಮುಂತಾದವುಗಳ ಪ್ಲಾಸ್ಟಿಕ್ ಪೌಚುಗಳು, ಸ್ಟೇಪ್ರೀ, ವಿಸ್ಪರ್‌ನಂತಹ ಹತ್ತಿ ಬಟ್ಟೆ, ಪ್ಲಾಸ್ಟಿಕ್‌ಗಳ ತುಂಡುಗಳನ್ನು ಶೌಚಾಲಯಗಳಲ್ಲಿ ಎಸೆಯುವುದರಿಂದ ಅವು ಒಳಚರಂಡಿಗೆ ಸೇರುತ್ತವೆ. ಹೊಲಸು ಕೆಸರಲ್ಲಿ ಸೇರಿಕೊಂಡು ಅಥವಾ ತಿರುವುಗಳಲ್ಲಿ ನಿಂತು ಅಥವಾ ಪೈಪುಗಳಿಗೆ ಅಂಟಿಕೊಂಡು ಒಳಚರಂಡಿ ನೀರು ಹರಿಯುವುದಕ್ಕೆ ಅಡ್ಡ ಬರುತ್ತವೆ. ಆಗ ಒಳಚರಂಡಿ ನೀರು ಮ್ಯಾನ್‌ಹೋಲ್‌ಗಳ ಮೂಲಕ ಹೊರ ಹೊಮ್ಮಿ ಹೊಲಸಿನ ಪ್ರವಾಹಕ್ಕೆ ಕಾರಣವಾಗುತ್ತವೆ. ಮಳೆ ಬಿದ್ದಾಗ ಇಂತಹ ಸಮಸ್ಯೆಗಳು ನಗರಗಳಲ್ಲಿ ಸಾಮಾನ್ಯ ಸಂಗತಿಯಾಗಿವೆ.
ಪ್ಲಾಸ್ಟಿಕ್ ಮೂಲಗಳು ಹೀಗಿವೆ
	ಗೃಹ ಬಳಕೆಯಿಂದ         • ಕೈಚೀಲದ ಕವರುಗಳು
• ಪ್ಲಾಸ್ಟಿಕ್ ಬಾಟಲಿಗಳು
• ಪ್ಲಾಸ್ಟಿಕ್ ಬಿಂದಿಗೆ, ಲೋಟಗಳು
• ಪ್ಲಾಸ್ಟಿಕ್ ಗೃಹೋಪಕರಣಗಳು
• ಪ್ಲಾಸ್ಟಿಕ್ ಬಕೆಟ್‌ಗಳು, ಬಟ್ಟಲುಗಳು
	ಹೋಟೆಲು / ಉಪಹಾರ ಮಂದಿರಗ            • ಕುಡಿಯುವ ನೀರಿನ ಬಾಟಲಿಗಳು
• ಕಾಫಿ, ಟೀ, ನೀರಿನ ಲೋಟಗಳು
• ಪ್ಲಾಸ್ಟಿಕ್ ಚಮಚ, ತಟ್ಟೆಗಳು
• ತುಂಬಲು, ಕಟ್ಟಲು ಬಳಸುವ ಪ್ಲಾಸ್ಟಿಕ್ ವಸ್ತುಗಳು.
 

	ಆಸ್ಪತ್ರೆ ಮೂಲಗಳಿಂದ    • ಬಳಸಿ ಬಿಸಾಡುವ ಇಂಜೆಕ್ಷನ್ ಟ್ಯೂಬುಗಳು
• ಗ್ಲೂಕೋಸ್ ಬಾಟಲಿಗಳು
• ರಕ್ತ ಹಾಗೂ ಮೂತ್ರದ ಚೀಲಗಳು
• ನಳಿಕೆಗಳು, ಪ್ಲಾಸ್ಟಿಕ್ ಕೈಕವರುಗಳು
	ರೈಲು/ವಾಯುಯಾನಗಳಿಂದ• ಕುಡಿಯುವ ನೀರಿನ ಬಾಟಲಿಗಳು
• ಪ್ಲಾಸ್ಟಿಕ್ ಲೋಟ, ತಟ್ಟೆ, ಚಮಚಗಳು
• ಪ್ಲಾಸ್ಟಿಕ್ ಚೀಲಗಳು
• ಚಾಕ್ಲೇಟು, ತಾಂಬೂಲ, ತಂಬಾಕು, ಝರ‍್ದಾ, ಸಿದ್ಧ ಆಹಾರದ ಕವರುಗಳು
 


ತೆರೆದ ಚರಂಡಿ ಇರುವ ಪಟ್ಟಣಗಳಲ್ಲಿ ಈ ಸಮಸ್ಯೆಯ ತೀವ್ರತೆ ಇನ್ನೂ ಹೆಚ್ಚು. ಪ್ಲಾಸ್ಟಿಕ್‌ನ ತುಂಡುಗಳು, ಸಿಮೆಂಟ್, ಇಟ್ಟಿಗೆಗಳ ತುಂಡುಗಳು ಅಲ್ಲಲ್ಲಿ ಗುಂಪು ಗುಂಪಾಗಿ ಬಿದ್ದಿರುತ್ತವೆ. ಚರಂಡಿ ನೀರು ನಿಂತು ಸೊಳ್ಳೆಗಳು ಹೆಚ್ಚಲು ಈ ಗಟ್ಟಿ ಕಸವೇ ಕಾರಣ. ಮಳೆ ನೀರು ಬಂದಾಗ ಚರಂಡಿಗಳು ಉಕ್ಕಿ ಹರಿಯಲು, ರಸ್ತೆಗಳಿಗೆ ಹಾಗೂ ಕೆಳಸ್ತರದಲ್ಲಿರುವ ಮನೆಗಳಿಗೆ ನುಗ್ಗಲು ಗಟ್ಟಿಕಸದ ಕೊಡುಗೆ ಇದ್ದೇ ಇರುತ್ತದೆ. ನೀರಿನ ಓಟಕ್ಕೆ ಪ್ಲಾಸ್ಟಿಕ್, ಹಳೆಬಟ್ಟೆ, ಕಸಕಡ್ಡಿಗಳು ಅಡ್ಡಲಾಗಿರು ವುದರಿಂದ ಹೊಲಸಿನ ಪ್ರವಾಹ ಉಂಟಾಗುವುದು.
೬. ಜಲಚಕ್ರಕ್ಕೆ ತೊಡಕು : ಇಂದಿನ ಸಮಾಜದಲ್ಲಿ ಪ್ಲಾಸ್ಟಿಕ್‌ನ ಬಳಕೆ ಹೆಚ್ಚುತ್ತಿದೆ. ಬಳಸಿ-ಬಿಸಾಡಲಾಗುವ ಪ್ಲಾಸ್ಟಿಕ್ ತುಂಡುಗಳು ರಸ್ತೆ, ಹೊಲಗದ್ದೆ, ತೋಟ ತುಡಿಕೆಗಳು, ಬಂಜರು ಭೂಮಿ, ಕಸದ ರಾಶಿಗಳಲ್ಲಿ ಚೆಲ್ಲಾಡಿರುತ್ತವೆ. ಇವು ನೆಲದ ಮೇಲೆ ಸಹಸ್ರಾರು ವರ್ಷಗಳ ಕಾಲ ಕೊಳೆಯದೆ ಇರುವುದರಿಂದ ಭೂಮಿಯು ನೀರನ್ನು ಹಿಂಗುವುದಕ್ಕೆ ಅಡ್ಡ ಬರುತ್ತವೆ. ಅಂತರ್ಜಲವು ಮಳೆಯ ನೀರಿನಿಂದ ಮರುಪೂರಣ ಹೊಂದಲು ಅಡ್ಡಿಯಾಗುತ್ತವೆ.
ಗಣಿಗಾರಿಕೆ, ಕೈಗಾರಿಕೆಗಳಲ್ಲಿ ಉಂಟಾಗುವ ಕಸ ಹಾಗೂ ಮಣ್ಣು ರಾಶಿಗಳು ಸಹ ಜಲಚಕ್ರಕ್ಕೆ ಅಡ್ಡಿ ಉಂಟು ಮಾಡುತ್ತವೆ. ಕಬ್ಬಿಣ, ಮ್ಯಾಂಗನೀಸ್ ಅದಿರುಗಳನ್ನು ತೆಗೆದಾಗ ಉಳಿಯುವ ಮಣ್ಣಿನ ರಾಶಿಗಳು ಮಳೆ ನೀರಿನ ಜೊತೆ ಸೇರಿ ಕೆಸರು ಉಂಟಾಗುವುದು. ಅಂತಹ ಕೆಸರು ನೀರು ನದಿಗಳನ್ನು ಸೇರಿದಾಗ ಹಾಗೂ ಕೆರೆಕುಂಟೆಗಳನ್ನು ಸೇರಿದಾಗ ತಳಭಾಗದಲ್ಲಿ ಕೆಸರು ಶೇಖರವಾಗುತ್ತದೆ. ಅಂತರ್ಜಲ ಪೂರೈಕೆಗೆ ಅಡ್ಡಿಯಾಗುತ್ತದೆ. ಅಲ್ಲದೆ ಮೀನುಗಳಂತಹ ಜಲಚರ ಜೀವಿಗಳ ಉಸಿರಾಟಕ್ಕೆ ತೊಂದರೆ ಉಂಟು ಮಾಡಿ ಸಾವಿಗೆ ಕಾರಣವಾಗುತ್ತವೆ.
೭. ವಾಯುಮಾಲಿನ್ಯಕ್ಕೆ ಕೊಡುಗೆ : ಗಟ್ಟಿ ಕಸವನ್ನು ಸುಲಭವಾಗಿ ವಿಲೇವಾರಿ ಮಾಡುವ ವಿಧಾನವೆಂದರೆ ಅದನ್ನು ಸುಟ್ಟು ಹಾಕುವುದು ಎಂದು ಹಲವರು ನಂಬಿದ್ದಾರೆ. ಬೀದಿಕಸವನ್ನು ಗುಡ್ಡೆ ಮಾಡಿ ಬೆಂಕಿ ಹಚ್ಚುವುದನ್ನು ನೀವು ನೋಡಿರಬಹುದು. ಕಸಕ್ಕೆ ಬೆಂಕಿ ಇಟ್ಟಾಗ, ಅದರಲ್ಲಿನ ಪ್ಲಾಸ್ಟಿಕ್‌ನ ವಸ್ತುಗಳು ಸುಟ್ಟು ಡೈಆಕ್ಸಿನ್‌ನಂತಹ ಕ್ಯಾನ್ಸರ್‌ಕಾರಕ ಅನಿಲಗಳು ವಾಯುಮಂಡಲಕ್ಕೆ ಸೇರುತ್ತವೆ. ಕಾರ್ಬನ್ ಮಾನಾಕ್ಸೈಡ್, ಕಾರ್ಬನ್ ಡೈಆಕ್ಸೈಡ್ ಮುಂತಾದ ಅನಿಲಗಳು ಬಿಡುಗಡೆಯಾಗಿ ವಾಯುಮಲಿನ್ಯ ಉಂಟಾಗುವುದು. ಹೊಗೆ, ಧೂಳಿನ ಕಣಗಳು ಗಾಳಿಯಲ್ಲಿ ಸೇರಿ ಎದೆಯುರಿ, ಅಸ್ತಮಾ, ಉಬ್ಬಸದಂತಹ ರೋಗಗಳಿಗೆ ಕಾರಣವಾಗುವುದು.
ಕೆಲವು ಕಡೆ ನಗರಸಭೆ ಗಟ್ಟಿ ಕಸವನ್ನು ಹಾಳು ಗುಂಡಿಗಳಿಗೆ ತುಂಬಿ ಮೇಲೆ ಮಣ್ಣು ಹಾಕುತ್ತಾರೆ. ಇಂತಹ ಗಟ್ಟಿ ಕಸವು ನಿಧಾನವಾಗಿ ಕೊಳೆಯುವಿಕೆಗೆ ಒಳಗಾಗುತ್ತದೆ. ಹಾಗಾಗಿ ಅಂತಹ ಸ್ಥಳಗಳಿಂದ ಮಿಥೇನ್, ಸಾರಜನಕದ ಆಕ್ಸೈಡ್‌ಗಳು ವಾಯು ಮಂಡಲ ಸೇರಿ ಮಾಲಿನ್ಯ ಉಂಟು ಮಾಡುತ್ತವೆ.
ನಗರಗಳ ಹೊರಭಾಗದಲ್ಲಿ ಸಂಗ್ರಹ ಮಾಡುವ ಗಟ್ಟಿ ಕಸದ ರಾಶಿಯಿಂದ ವಿವಿಧ ಅನಿಲಗಳು ಬಿಡುಗಡೆಯಾಗಿ ಮಾಲಿನ್ಯಕ್ಕೆ ಕಾರಣವಾಗುತ್ತಿರುವುದು ಎಲ್ಲರಿಗೂ ಅನುಭವಕ್ಕೆ ಬಂದಿರುವ ವಿಷಯ.
ಆಸ್ಪತ್ರೆ, ಸಂಶೋಧನಾ ಸಂಸ್ಥೆಗಳಿಂದ ಬರುವ ತ್ಯಾಜ್ಯವನ್ನು ವಿಶೇಷವಾಗಿ ತಯಾರಿಸಿದ ಅಗ್ನಿ ಒಲೆಗಳಲ್ಲಿ ಸುಡುತ್ತಾರೆ. ಹೆಚ್ಚಿನ ಉಷ್ಣತೆಯಲ್ಲಿ ಕಸವನ್ನು ಸುಡುವುದರಿಂದ ಕೆಲವು ಸಮಸ್ಯೆಗಳನ್ನು ನಿವಾರಿಸುವುದು ಸಾಧ್ಯ. ಆದರೆ ಅದು ಅಂತಿಮವಾಗಿ ವಾಯುಮಾಲಿನ್ಯದಲ್ಲಿ ಪರ್ಯಾವಸಾನವಾಗುತ್ತದೆ ಎಂಬುದನ್ನು ಮರೆಯಬಾರದು.
೮. ಮಣ್ಣು ಮಾಲಿನ್ಯಕ್ಕೆ ಕೊಡುಗೆ : ಗೃಹ ಮೂಲ, ಕೈಗಾರಿಕಾ ಮೂಲ ಹಾಗೂ ಗಣಿಗಾರಿಕಾ ಮೂಲದ ಗಟ್ಟಿ ಕಸವನ್ನು ಕೊರಕಲು, ಗುಂಡಿಗಳನ್ನು ಮುಚ್ಚಲು ಉಪಯೋಗಿಸುವರು. ಅಂತಹ ಸ್ಥಳಗಳಲ್ಲಿ ಮಳೆ ನೀರು ನಿಂತಾಗ ಗಟ್ಟಿ ಕಸದಲ್ಲಿನ ವಿಷ ವಸ್ತುಗಳು ಕರಗಿ ಮಣ್ಣು ಮಾಲಿನ್ಯ ಉಂಟಾಗುವುದು. ಚರ್ಮ ಹದ ಮಾಡುವ ಕೈಗಾರಿಕೆಗಳಿಂದ ಕ್ರೋಮಿಯಂನಂತಹ ವಿಷವಸ್ತು ಮಣ್ಣಿನ ಮೂಲಕ ಅಂತರ್ಜಲವನ್ನು ಸೇರುವ ಸಾಧ್ಯತೆ ಇದೆ. ಪ್ಲಾಸ್ಟಿಕ್‌ನ ಚೂರುಗಳು ನೆಲದ ಮೇಲೆ ಹರಡಿರುತ್ತವಾದ್ದರಿಂದ ಸೂರ್ಯನ ಕಿರಣಗಳು ಮಣ್ಣಿನ ಮೇಲೆ ಬೀಳುವುದಿಲ್ಲ. ಇದರಿಂದ ಕೆಲವು ಪ್ರಯೋಜನಕಾರಿ ಬ್ಯಾಕ್ಟೀರಿಯಾಗಳ ಸಾವುಂಟಾಗಿ ಮಣ್ಣಿನ ಫಲವತ್ತತೆ ಕಡಿಮೆಯಾಗುವುದು. ಗಾಜು, ಸುಟ್ಟ ಮಣ್ಣು, ಸಿಮೆಂಟು ಪುಡಿ, ಇಟ್ಟಿಗೆ ಪುಡಿಗಳು ಸಹ ಮಣ್ಣಿನ ಫಲವತ್ತತೆಯನ್ನು ಕುಂದಿಸುತ್ತವೆ.
ಜೈವಿಕ ಔಷಧೀಯ ಕಸವನ್ನು ಮಣ್ಣಿನಲ್ಲಿ ಹೂಳುವುದರಿಂದಲೂ ಮಣ್ಣು ಮಾಲಿನ್ಯ ಉಂಟಾಗುವುದು.
೯. ಸ್ಥಳದ ಕೊರತೆ : ನಗರಗಳ ಗಟ್ಟಿ ಕಸ, ಕೈಗಾರಿಕಾ ತ್ಯಾಜ್ಯ ಹಾಗೂ ಗಣಿಗಾರಿಕೆಯ ತ್ಯಾಜ್ಯವನ್ನು ಬೀಳು ಹೊಲಗಳಲ್ಲಿ, ಕೊರಕಲು, ಗುಂಡಿಗಳಲ್ಲಿ ತುಂಬುತ್ತಾರೆ. ಆದರೆ ನಗರಗಳ ಸಂಖ್ಯೆ ಹೆಚ್ಚಾಗುತ್ತಿದೆ. ಗಣಿ ಉದ್ಯಮ ತೀವ್ರಗತಿಯಲ್ಲಿ ಏರುತ್ತಿದೆ. ಹಾಗಾಗಿ ಗಟ್ಟಿಕಸವನ್ನು ಸಂಗ್ರಹಿಸಿಡುವ ಜಾಗದ ಕೊರತೆ ಉಂಟಾಗುತ್ತಿದೆ. ಗುಜರಿ ವಸ್ತುಗಳು, ಕಚಡ, ಲೋಹದ ತುಂಡುಗಳು ಮುಂತಾದವನ್ನು ಎಸೆಯಲು ಜಾಗವಿಲ್ಲವಾಗುತ್ತಿದೆ.
ಗಟ್ಟಿ ಕಸದಿಂದ ಪ್ರಯೋಜನಗಳಿವೆಯೇ ?
ಗಟ್ಟಿ ಕಸದಿಂದ ಏನೆಲ್ಲಾ ಅನಾಹುತಗಳು, ಅಪಾಯಗಳು ಹಾಗೂ ಅನಾರೋಗ್ಯ ಉಂಟಾಗುತ್ತಿದ್ದರೂ, ಅದರಿಂದ ಅನೇಕ ಪ್ರಯೋಜನಗಳನ್ನು ಪಡೆಯುವ ಸಾಧ್ಯತೆ ಇದೆ. ‘ಕಸದಿಂದ ರಸ’ ಪಡೆಯುವ ಮಾರ್ಗ ನಮಗೆ ತಿಳಿದಿರಬೇಕು. ಕಸದಲ್ಲಿನ ಸಂಪನ್ಮೂಲಗಳ ವಿಂಗಡನೆ, ಪುನರ್ಬಳಕೆ ಅಥವಾ ಪುನರ್ ಉತ್ಪಾದನೆಯಿಂದ ನಾವು ಆರ್ಥಿಕ ಲಾಭವನ್ನು ಪಡೆಯಬಹುದು ಮತ್ತು ನಿಸರ್ಗದ ಸಮತೋಲವನ್ನು ಕಾಪಾಡಬಹುದು.
೧. ಆರ್ಥಿಕ ಲಾಭ : ಗಟ್ಟಿ ಕಸದಲ್ಲಿನ ವಿವಿಧ ಘಟಕಗಳನ್ನು ಅರ್ಥಪೂರ್ಣವಾಗಿ ಪುರ್ನಬಳಕೆ ಮಾಡುವುದರಿಂದ ಸಾಕಷ್ಟು ಪ್ರಮಾಣದ ಲಾಭ ಪಡೆಯಲು ಸಾಧ್ಯವಿದೆ. ನಮ್ಮ ದೇಶದ ನಗರಗಳಲ್ಲಿ ಪ್ರತಿವರ್ಷ ಅರವತ್ತು ಲಕ್ಷ ಟನ್ನುಗಳಷ್ಟು ಜೈವಿಕ ಕಸ ಉಂಟಾಗುವುದು. ಅಲ್ಲದೆ ೭.೫ ಲಕ್ಷ ಟನ್ನುಗಳಷ್ಟು ಪ್ಲಾಸ್ಟಿಕ್ ಕಸ ಉಂಟಾಗುವುದು. ಪ್ರತಿ ಕೆ.ಜಿ. ಪ್ಲಾಸ್ಟಿಕ್‌ಗೆ ಮುಂಬಯಿ ಹಾಗೂ ದೆಹಲಿನಗರಗಳಲ್ಲಿ ೩ ರಿಂದ ೧೫ ರೂ.ಗಳ ಬೆಲೆಯಿದೆ. ಪ್ಲಾಸ್ಟಿಕನ್ನು ಪುನರ್‌ಬಳಕೆ ಮಾಡುವುದರಿಂದ ಪ್ರತಿವರ್ಷ ೨೫ ರಿಂದ ೩೯ ಲಕ್ಷ ರೂ.ಗಳನ್ನು ಪಡೆಯಬಹುದೆಂದು ‘ಟೆರಿ’ ಸಂಸ್ಥೆ ಅಂದಾಜು ಮಾಡಿದೆ.
೨. ಪರಿಸರ ರಕ್ಷಣೆ : ಗಟ್ಟಿ ಕಸದಲ್ಲಿರುವ ಕಾಗದವನ್ನು ಬೇರ್ಪಡಿಸಿ ಪುನಃ ಕಾಗದವನ್ನು ತಯಾರಿಸಲು ಉಪಯೋಗಿಸುವುದರಿಂದ ನಾವು ಅರಣ್ಯಗಳನ್ನು ಸಂರಕ್ಷಿಸಿದಂತಾಗುವುದು. ಬಿದಿರು ಸಸ್ಯಗಳು ಉಳಿಯುವುದರಿಂದ ವನ್ಯಜೀವಿಗಳು ಬದುಕಲು ಸಾಧ್ಯವಾಗುತ್ತದೆ. ಹಸಿರು ಹೊದಿಕೆ ಹೆಚ್ಚುವುದರಿಂದ ಮಣ್ಣಿನ ಸವಕಳಿ ತಪ್ಪುತ್ತದೆ. ಭೂ ಫಲವತ್ತತೆ ಹೆಚ್ಚುತ್ತದೆ. ಜಲಚಕ್ರ, ಆಮ್ಲಜನಕದ ಚಕ್ರ ಮುಂತಾದವು ಯಾವುದೇ ಏರುಪೇರಿಲ್ಲದೆ ಕಾರ್ಯನಿರ್ವಹಿಸಲು ಸಾಧ್ಯವಾಗುತ್ತದೆ.
೩. ಸಂಪನ್ಮೂಲಗಳ ಸಂರಕ್ಷಣೆ : ನಾಗರೀಕತೆ ಮುಂದುವರೆದಂತೆ ಹಾಗೂ ಜನಸಂಖ್ಯೆ ಹೆಚ್ಚಿದಂತೆ ನೈಸರ್ಗಿಕ ಸಂಪನ್ಮೂಲಗಳ ಕೊರತೆ ಉಂಟಾಗುತ್ತದೆ. ಉರುವಲು, ಕಾಗದ, ಮರಮುಟ್ಟು ಸಾಮಾನುಗಳಿಗಾಗಿ ಮರಗಳು ಬಲಿಯಾಗುತ್ತವೆ. ಗಟ್ಟಿ ಕಸದಲ್ಲಿನ ಜೈವಿಕ ಭಾಗವನ್ನು ಬೇರ್ಪಡಿಸಿ, ನೂತನ ತಂತ್ರಜ್ಞಾನದ ಸಹಾಯದಿಂದ ಜೈವಿಕ ಉರುವಲನ್ನು ಪಡೆಯಬಹುದು. ಅದೇ ರೀತಿ ಲೋಹಗಳನ್ನು ಸಹ ಪುನರ್ಬಳಕೆಗೆ ಉಪಯೋಗಿಸಬಹುದು. ಇಂತಹ ಕ್ರಮಗಳಿಂದ ಅರಣ್ಯನಾಶ ತಪ್ಪಿಸಬಹುದು. ಗಣಿಗಾರಿಕೆಯಿಂದ ಉಂಟಾಗುವ ಪರಿಸರ ಅವನತಿಯನ್ನು ಕಡಿಮೆ ಮಾಡಬಹುದು. ಸಂಪನ್ಮೂಲಗಳ ಗರಿಷ್ಠ ಬಳಕೆ ಮಾಡಬಹುದು.
೪. ಉದ್ಯೋಗ : ಗಟ್ಟಿ ಕಸದ ಮರುಬಳಕೆಯನ್ನು ಆರಂಭಿಸುವುದರಿಂದ ಸಹಸ್ರಾರು ಜನರಿಗೆ ಉದ್ಯೋಗ ನೀಡಬಹುದು. ಕಸದಲ್ಲಿನ ಘಟಕಗಳನ್ನು ವಿಂಗಡಿಸುವುದಕ್ಕೆ, ಕಾಂಪೋಸ್ಟೀಕರಣ ಮಾಡುವುದಕ್ಕೆ ಎರೆಹುಳು ಕೃಷಿ ಮಾಡುವುದಕ್ಕೆ ಸಾವಿರಾರು ಜನರ ಅಗತ್ಯವಿದೆ. ಆದ್ದರಿಂದ ಸ್ವಲ್ಪ ಜನರಿಗಾದರೂ ಉದ್ಯೋಗ ನೀಡಲು ಇಲ್ಲಿ ಅವಕಾಶವಿದೆ. ಅವರ ಜೀವನ ಸುಗಮವಾಗಿ ಸಾಗಲು ಗಟ್ಟಿ ಕಸದ ನಿರ್ವಹಣೆ ಉತ್ತಮ ಮಾರ್ಗವಾಗಿದೆ.
೫. ಶಕ್ತಿ ಸ್ಥಾವರಗಳು : ಗಟ್ಟಿ ಕಸವನ್ನು ವೈಜ್ಞಾನಿಕವಾಗಿ ನಿರ್ವಹಿಸುವ ಮೂಲಕ ಶಕ್ತಿಯನ್ನು ಪಡೆಯಬಹುದು. ಗಟ್ಟಿಕಸ ಉತ್ಪಾದನೆಯಾಗುವ ಸ್ಥಳಗಳಲ್ಲಿಯೇ ಜೈವಿಕ ಅನಿಲ ಉತ್ಪಾದಿಸುವ ಸ್ಥಾವರಗಳನ್ನು ಸ್ಥಾಪಿಸಬಹುದು. ಪಡೆದಂತಹ ಜೈವಿಕ ಅನಿಲವನ್ನು ಅಡುಗೆ ತಯಾರಿಸಲು, ವಿದ್ಯುತ್ ಉತ್ಪಾದಿಸಲು ಹಾಗೂ ನೀರು ಸರಬರಾಜು ಮಾಡಲು ಬಳಸಬಹುದು.
ಮೇಲಿನ ಎಲ್ಲ ಸಾಧ್ಯತೆಗಳನ್ನು ಸಾಕಾರಗೊಳಿಸಲು ವ್ಯವಸ್ಥಿತವಾದ ಹಾಗೂ ವೈಜ್ಞಾನಿಕವಾದ ಪ್ರಯತ್ನ ಮಾಡಬೇಕು.
ಗಟ್ಟಿ ಕಸ ನಿರ್ವಹಣೆ ಹೇಗೆ ?
ಭಾರತದಲ್ಲಿ ಗಟ್ಟಿ ಕಸದ ಉತ್ಪಾದನೆ ತೀವ್ರವಾಗಿ ಏರುತ್ತಿದೆ. ಒಂದು ಕುಟುಂಬದ ಆರ್ಥಿಕ ಗಳಿಕೆಗೂ ಗಟ್ಟಿ ಕಸದ ಉತ್ಪಾದನೆಗೂ ನೇರವಾದ ಸಂಬಂಧವಿದೆ. ತಲಾವಾರು ಆದಾಯ ಹೆಚ್ಚಿದಂತೆ ಹೆಚ್ಚಿನ ಹಣವನ್ನು ಮನುಷ್ಯ ವಿವಿಧ ಸರಕು ಹಾಗೂ ಸೇವೆಗಳಿಗೆ ವಿನಿಯೋಗಿಸುತ್ತಾನೆ. ಆರ್ಥಿಕವಾಗಿ ಹಿಂದುಳಿದವ ಮಧ್ಯಮ ಆದಾಯ ವರ್ಗಕ್ಕೆ ಬದಲಾದಂತೆ ಸಮಾಜದಲ್ಲಿ ಗಟ್ಟಿ ಕಸದ ಪ್ರಮಾಣ ಹೆಚ್ಚಾಗುತ್ತಾ ಹೋಗುತ್ತದೆ. ಭಾರತದಲ್ಲಿ ಗಟ್ಟಿ ಕಸದ ಉತ್ಪಾದನೆಯು ಪ್ರತಿ ವರ್ಷ ೪೦,೦೦೦ ಮೆಟ್ರಿಕ್‌ಟನ್ನುಗಳಷ್ಟಿದೆ. ಕ್ರಿ.ಶ. ೨೦೩೦ರ ವೇಳೆಗೆ ಇದು ೧೨೫,೦೦೦ ಮೆಟ್ರಿಕ್ ಟನ್ನುಗಳಿಗಿಂತಲೂ ಹೆಚ್ಚಾಗಲಿದೆ. ೧೯೪೭ರಲ್ಲಿ ಭಾರತದ ಪಟ್ಟಣಗಳು ಹಾಗೂ ನಗರಗಳು ೬೦ ಲಕ್ಷ ಟನ್ನುಗಳಷ್ಟು ಗಟ್ಟಿಕಸವನ್ನು ಉತ್ಪತ್ತಿ ಮಾಡುತ್ತಿದ್ದವು. ೧೯೯೭ರಲ್ಲಿ ಗಟ್ಟಿ ಕಸ ಸುಮಾರು ೪೮೦ ಲಕ್ಷ ಟನ್ನುಗಳಷ್ಟಾಗಿತ್ತು. ಇಂದು ಗಟ್ಟಿ ಕಸದ ಸಂಗ್ರಹಣೆ ಹಾಗೂ ವಿಲೇವಾರಿ ಅತ್ಯಂತ ಹೀನಾಯ ಸ್ಥಿತಿಯಲ್ಲಿದೆ.  ಸುಮಾರು ೨೫%ರಷ್ಟು ಗಟ್ಟಿ ಕಸವನ್ನು ನಗರಸಭೆಗಳು ಸಂಗ್ರಹಿಸುವುದೇ ಇಲ್ಲ. ಸುಮಾರು ೭೦%ರಷ್ಟು ನಗರಗಳಲ್ಲಿ ಗಟ್ಟಿ ಕಸವನ್ನು ಸಾಗಾಟ ಮಾಡುವ ಸಾಮರ್ಥ್ಯವೇ ಇಲ್ಲ. ಅಲ್ಲದೆ ಗಟ್ಟಿ ಕಸ ಸಂಗ್ರಹಕ್ಕೆ ಬೇಕಾದ ಖಾಲಿ ಜಾಗ, ಕೊರಕಲು, ಗುಂಡಿಗಳೇ ನಗರಸಭೆ ನಿಯಂತ್ರಣದಲ್ಲಿಲ್ಲ. ಹಾಲಿ ಇರುವ ಕಸದ ರಾಶಿಗಳನ್ನು ಜಲ ಹಾಗೂ ಮಣ್ಣಿನ ಮಾಲಿನ್ಯ ಉಂಟಾಗದಂತೆ ರಕ್ಷಿಸಿಲ್ಲ.
ಗಣಿಗಾರಿಕೆ, ಕೈಗಾರಿಕೆ, ಆಸ್ಪತ್ರೆಗಳ ಗಟ್ಟಿ ಕಸದ ನಿರ್ವಹಣೆ ಇನ್ನೂ ಹೀನಾಯ ಸ್ಥಿತಿಯಲ್ಲಿದೆ. ಆದ್ದರಿಂದ ಗಟ್ಟಿ ಕಸದ ವೈಜ್ಞಾನಿಕ ನಿರ್ವಹಣೆಯು ಇಂದಿನ ಅಗತ್ಯ. ಗ್ರಾಮಾಂತರ ಪ್ರದೇಶದ ಹಾಗೂ ಕೃಷಿ ಮೂಲದ ಗಟ್ಟಿಕಸವು ಹೆಚ್ಚಿನ ಪ್ರಮಾಣದಲ್ಲಿ ಜೈವಿಕ ಕಸವನ್ನೇ ಹೊಂದಿರುವುದರಿಂದ ಸಮಸ್ಯೆ ತೀವ್ರವಾಗಿಲ್ಲ. ನಗರಗಳ, ಕೈಗಾರಿಕೆಗಳ, ಆಸ್ಪತ್ರೆಗಳ ಹಾಗೂ ಗಣಿಗಾರಿಕೆಗಳ ಗಟ್ಟಿಕಸದಲ್ಲಿ ವಿಷಕಾರಿ ಹಾಗೂ ಅಪಾಯಕಾರಿ ವಸ್ತುಗಳಿರುತ್ತವೆ. ವಿಘಟನೆಯಾಗದ ಅಂಶಗಳಿರುತ್ತವೆ. ಆರೋಗ್ಯವನ್ನು ಹದಗೆಡಿಸುವ ಹಾಗೂ ಪರಿಸರಕ್ಕೆ ಅಪಾಯ ಉಂಟು ಮಾಡುವ ವಸ್ತುಗಳಿರುತ್ತವೆ. ಅಲ್ಲದೆ ಜನರು ಪುನಃ ಬಳಸಬಹುದಾದ ಹಾಗೂ ಪುನರುತ್ಪಾದನೆ ಮಾಡಬಹುದಾದ ವಸ್ತುಗಳಿರುತ್ತವೆ. ಹಾಗಾಗಿ ಇಂತಹ ಗಟ್ಟಿ ಕಸದ ನಿರ್ವಹಣೆ ಹೆಚ್ಚು ವೈಜ್ಞಾನಿಕವಾಗಿರಬೇಕು.
ಸಾರ್ವಜನಿಕ ಆರೋಗ್ಯ, ಆರ್ಥಿಕತೆ, ಇಂಜಿನಿಯರಿಂಗ್, ಸಂರಕ್ಷಣೆ, ಸೌಂದರ್ಯ ಹಾಗೂ ಇತರೆ ಪರಿಸರದ ಅಂಶಗಳ ಅತ್ಯುತ್ತಮ ತತ್ವಗಳನ್ನು ಆಧರಿಸಿ ಗಟ್ಟಿ ಕಸದ ಉತ್ಪಾದನೆಯ ನಿಯಂತ್ರಣ, ಸಂಗ್ರಹ, ದಾಸ್ತಾನು, ಸಾಗಣೆ, ಸಂಸ್ಕರಣೆ ಹಾಗೂ ವಿಲೇವಾರಿಯ ಶಿಸ್ತನ್ನು ಗಟ್ಟಿ ಕಸದ ನಿರ್ವಹಣೆ ಎನ್ನುವರು.
ಗಟ್ಟಿ ಕಸದ ವಸ್ತುಗಳಲ್ಲಿ ಕೆಲವು ಮರುಬಳಕೆ ಹಾಗೂ ಮರುಉತ್ಪಾದನೆಗೆ ಬರುತ್ತವೆ. ಅಂತವನ್ನು ಪ್ರತ್ಯೇಕಿಸಿದ ನಂತರ ಉಳಿದ ಕಸವನ್ನು ಸಾಮಾನ್ಯವಾಗಿ ನಾಲ್ಕು ರೀತಿಯಲ್ಲಿ ವಿಲೇವಾರಿ ಮಾಡುವರು. ನೆಲದ ಮೇಲೆ ಹಾಕುವುದು, ನೀರಿನೊಳಕ್ಕೆ ಹಾಕುವುದು, ಮಣ್ಣಿಗೆ ಸೇರಿಸುವುದು ಹಾಗೂ ಸುಟ್ಟು ಹಾಕುವುದು. ನಾವೀಗ ಗಟ್ಟಿ ಕಸ ನಿರ್ವಹಣೆಗೆ ಕೆಲವು ಉದಾಹರಣೆಗಳನ್ನು ತೆಗೆದುಕೊಂಡು ಚರ್ಚಿಸೋಣ.
ನಗರಗಳ ಗಟ್ಟಿ ಕಸ :
ನಗರ ಗಟ್ಟಿ ಕಸವೆಂದರೆ ಅದರಲ್ಲಿ ಗೃಹಗಳಿಂದ ಹಾಗೂ ವಾಣಿಜ್ಯ ಸ್ಥಳಗಳಿಂದ ಉಂಟಾಗುವ ಗಟ್ಟಿ ಕಸ, ಘನ ರೂಪದ ಅಥವಾ ಪಾರ್ಶ್ವ ಘನರೂಪದ ಕಸವಿರಬಹುದು. ಕೈಗಾರಿಕೆಗಳ ಗಟ್ಟಿ ಕಸ ಪ್ರತ್ಯೇಕವಾದುದು. ಆದರೆ ಸಂಸ್ಕರಣೆಗೆ ಒಳಗಾದ ಜೈವಿಕ-ಔಷಧಿಯ ಕಸವನ್ನು ನಗರ ಗಟ್ಟಿ ಕಸ ಎನ್ನಲಾಗುವುದು.
ಗಟ್ಟಿ ಕಸದ ವಿಧಗಳು
	ಗಟ್ಟಿ ಕಸದ ೪ ಪ್ರಮುಖ ಘಟಕಗಳು
	ಕಸದ ವಸ್ತುಗಳು

	೧. ಸಾವಯವ ತ್ಯಾಜ್ಯ
	ಅಡುಗೆಮನೆ ತ್ಯಾಜ್ಯ, ತರಕಾರಿಗಳು, ಹೂವು, ಹಣ್ಣು, ಎಲೆಗಳು.

	೨. ವಿಷಕಾರಿ ತ್ಯಾಜ್ಯ
	ಹಳೆಯ ಔಷಧಿಗಳು, ಬಣ್ಣಗಳು, ರಸಾಯನಿಕಗಳು ಬಲ್ಬುಗಳು, ರಸಗೊಬ್ಬರ, ಬ್ಯಾಟರಿಗಳು, ಚಪ್ಪಲಿ, ಕೀಟನಾಶಕದ ಬಾಟಲಿಗಳು, ಚೀಲಗಳು, ಬೂಡ್ಸು ಪಾಲಿಶ್.

	೩. ಮಲಿನವಾದ ವಸ್ತುಗಳು
	ರಕ್ತ, ಗಾಯಗಳಿಂದ ಮಲಿನಗೊಂಡ ಹತ್ತಿ, ಬಟ್ಟೆ ಮುಂತಾದ ಆಸ್ಪತ್ರೆ ಕಸ.

	೪. ಮರು ಉತ್ಪಾದಿಸ ಬಹುದಾದ ವಸ್ತುಗಳು
	ಕಾಗದ, ಗಾಜು, ಲೋಹಗಳು ಮತ್ತು ಪ್ಲಾಸ್ಟಿಕ್‌ಗಳು.


 ನಗರ ಗಟ್ಟಿಕಸದ ಸಂಯೋಜನೆ ಹಾಗೂ ಪ್ರಮಾಣ
 
	ಸಂಯೋಜನೆ
	ಪ್ರತಿಶತ

	೧. ಜೈವಿಕ ವಿಘಟನೆ ಹೊಂದಬಲ್ಲ
	೫೨%

	೨. ಲೋಹದ ಚೂರುಗಳು, ಬಟ್ಟೆ ಇತ್ಯಾದಿ
	೧೧%

	೩. ಕಲ್ಲುಗಳು ಹಾಗೂ ರಬ್ಬರ್
	೮%

	೪. ಮರಳು
	೨೩%

	೫. ಪ್ಲಾಸ್ಟಿಕ್
	೧೦%

	೬. ಕಾಗದದ ಉತ್ಪನ್ನಗಳು
	೫%


ಕೇಂದ್ರ ಸರ್ಕಾರವು ನಗರದ ಗಟ್ಟಿ ಕಸ ನಿರ್ವಹಣೆಗೆ ಹಲವು ಕಾನೂನುಗಳನ್ನು ರಚಿಸಿದೆ. ಅವುಗಳ ಪ್ರಕಾರ ನಗರದ ಗಟ್ಟಿಕಸವನ್ನು ಕೆಳಕಂಡಂತೆ ಸಂಗ್ರಹಿಸಬೇಕು.
ರಾಜ್ಯ ಸರ್ಕಾರಗಳು ಗುರುತಿಸಿದ ಪಟ್ಟಣ, ನಗರ ಪ್ರದೇಶಗಳಲ್ಲಿ ನಗರದ ಗಟ್ಟಿ ಕಸ ಬಿಸಾಡುವನ್ನು ನಿಷೇಧಿಸಲಾಗಿದೆ. ಈ ಕೆಲಸವನ್ನು ನಿರ್ವಹಿಸಲು ನಗರ ಸಭೆ ಆಡಳಿತವು ಕೆಳಗೆ ಸೂಚಿಸಿದ ಕ್ರಮಗಳನ್ನು ತೆಗೆದುಕೊಳ್ಳಬಹುದು.
· ಪ್ರತಿ ಮನೆಯಿಂದ ಗಟ್ಟಿ ಕಸವನ್ನು ಸಂಗ್ರಹಿಸಬೇಕು. ಈ ಕೆಲಸಕ್ಕೆ ಸಮುದಾಯದ ಕೇಂದ್ರ ತೊಟ್ಟಿ ಬಳಸಬಹುದು. ಪೂರ್ವ ನಿಧಾರಿತ ವೇಳೆಗೆ ಪ್ರತಿ ಮನೆಗೂ ಭೇಟಿ ನೀಡಬಹುದು. ಸಂಗ್ರಹ ಮಾಡುವ ವಾಹನಕ್ಕೆ ಗಂಟೆ ಕಟ್ಟಿ ಬಾರಿಸುವ ಮೂಲಕ ಸೂಚನೆ ನೀಡಬಹುದು ಅಥವಾ ಇಂತಹ ಯಾವುದೇ ವಿಧಾನದಿಂದ ಮನೆ, ಮನೆಯಿಂದ ಕಸವನ್ನು ಸಂಗ್ರಹಿಸಲು ಸಂಘಟನೆ ಮಾಡಬೇಕು.
· ಕೊಳಗೇರಿ ಪ್ರದೇಶಗಳು, ಹೋಟೆಲುಗಳು, ಉಪಹಾರ ಮಂದಿರಗಳು, ಕಛೇರಿ ಸಂಕೀರ್ಣಗಳು ಹಾಗೂ ವಾಣಿಜ್ಯ ಪ್ರದೇಶಗಳಿಂದ ಕಸವನ್ನು ಸಂಗ್ರಹಿಸಲು ಸೂಕ್ತ ವಿಧಾನಗಳನ್ನು ರೂಪಿಸಬೇಕು.
· ಪ್ರಾಣಿ ವಧಾ ಸ್ಥಳಗಳಿಂದ, ಮಾಂಸ ಹಾಗೂ ಮೀನು ಮಾರಾಟ ಕೇಂದ್ರಗಳಿಂದ, ತರಕಾರಿ ಮಾರುಕಟ್ಟೆಗಳಿಂದ ಕಸವನ್ನು, ಅದರಲ್ಲಿಯೂ ಜೈವಿಕವಾಗಿ ವಿಘಟಿಸಬಲ್ಲ ಕಸವನ್ನು ಸಂಗ್ರಹಿಸಿ, ಅಂತಹ ಕಸದ ಯುಕ್ತ ಬಳಕೆಯಾಗುವಂತೆ ಮಾಡಬೇಕು.
· ಜೈವಿಕ-ಔಷಧೀಯ ಕಸವನ್ನು ಹಾಗೂ ಕೈಗಾರಿಕಾ ಕಸವನ್ನು ನಗರ ಗಟ್ಟಿ ಕಸದೊಡನೆ ಬೆರೆಸಬಾರದು. ಅವುಗಳಿಗೆ ರೂಪಿಸಿರುವ ನಿಯಮಾನುಸಾರವಾಗಿ ಆ ಕಸಗಳನ್ನು ವಿಲೇವಾರಿ ಮಾಡಬೇಕು.
· ಮನೆಗಳಿಂದ ಮತ್ತು ಇತರೆ ಪ್ರದೇಶಗಳಿಂದ ಕಸವನ್ನು ತಳ್ಳುವ ಗಾಡಿಗಳಿಂದ ಅಥವಾ ಪುಟ್ಟ ವಾಹನಗಳ ಬಳಕೆಯಿಂದ ಗಟ್ಟಿ ಕಸವನ್ನು ಸಂಗ್ರಹಿಸಿ ಅನಂತರ ಕೇಂದ್ರ ಕಸದ ತೊಟ್ಟಿಗೆ ವರ್ಗಾವಣೆ ಮಾಡಿಕೊಳ್ಳಬೇಕು.
· ಕಟ್ಟಡಗಳ ನಿರ್ಮಾಣ ಅಥವಾ ಕೆಡವಿ ಹಾಕುವ ಸಂದರ್ಭದಲ್ಲಿ ಉಂಟಾಗುವ ಗಟ್ಟಿ ಕಸವನ್ನು ಪ್ರತ್ಯೇಕವಾಗಿ ಸಂಗ್ರಹಿಸಬೇಕು ಹಾಗೂ ಸೂಕ್ತ ಕ್ರಮಗಳನ್ನು ಅನುಸರಿಸಿ ವಿಲೇವಾರಿ ಮಾಡಬೇಕು. ಅದೇ ರೀತಿ ಹಾಲು ಉತ್ಪಾದನಾ ಕೇಂದ್ರಗಳಿಂದ ಉಂಟಾಗುವ ಕಸವನ್ನು ರಾಜ್ಯದ ಕಾನೂನುಗಳಿಗೆ ಅನುಗುಣವಾಗಿ ನಿಯಂತ್ರಿಸಬೇಕು.
· ಕಸವನ್ನು (ಹೊಲಸು, ಒಣಗಿದ ಎಲೆಗಳು) ಸುಡುವಂತಿಲ್ಲ.
· ಕಸ ಸಂಗ್ರಹಣಾ ಪ್ರದೇಶಗಳಲ್ಲಿ ಅಥವಾ ನಗರ ಅಥವಾ ಪಟ್ಟಣದ ಯಾವುದೇ ಪ್ರದೇಶದಲ್ಲಿ ಬೀದಿ ಪ್ರಾಣಿಗಳು ಓಡಾಡಲು ಬಿಡಬಾರದು.
ಪರಿಸರ ಸಂರಕ್ಷಣೆಗಾಗಿ ಗಟ್ಟಿ ಕಸದ ನಿರ್ವಹಣೆ : ಗಟ್ಟಿ ಕಸ ಎಂದರೇನು ?
ಕಸ ನಮ್ಮ ರೈತ ಗೆಳೆಯರಿಗೆ ದೇವರ ಸಮಾನ. ಪ್ರತಿದಿನ ಬೆಳಿಗ್ಗೆ ಮನೆಯ ಒಳಗೆ, ಹೊರಗೆ ಕಸ ಗುಡಿಸಿ ತಿಪ್ಪೆ ಗುಂಡಿಗೆ ಹಾಕುವುದು ರೈತರಿಗೆ ಸಂಪ್ರದಾಯದಿಂದ ಬಂದ ಕಾಯಕ. ದನಕರುಗಳ ಕೊಟ್ಟಿಗೆಯಿಂದ ಕಸವನ್ನು ಎತ್ತಿ ರಾಶಿ ಹಾಕುವುದು, ತಿಪ್ಪೆಗುಂಡಿ ತುಂಬಿದಂತೆ ಸಂತೋಷದಿಂದ ಸಂಭ್ರಮಿಸುವುದು ರೈತರ ಹವ್ಯಾಸ. ಪ್ರತಿ ವರ್ಷ ಬೇಸಾಯ ಆರಂಭಿಸುವ ಮೊದಲು ತಿಪ್ಪೆಗುಂಡಿಯಿಂದ ಗೊಬ್ಬರವನ್ನು ಹೊಲಗದ್ದೆಗಳಿಗೆ ಹಾಕಿ, ಅನಂತರ ಬಿತ್ತನೆ ಮಾಡಿದರೆ ರೈತನಿಗೆ ತೃಪ್ತಿ. ಮುಂದಿನ ದಿನಗಳಲ್ಲಿ ಉತ್ತಮ ಬೆಳೆ ಬಂದೇ ಬರುವುದೆಂಬ ಆತ್ಮವಿಶ್ವಾಸ. ಹಾಗಾಗಿ ತಿಪ್ಪೆರಾಶಿಯು ರೈತರಿಗೆ ದೇವರ ಸಂಕೇತ. ತಿಪ್ಪೇಸ್ವಾಮಿ ಎಂದು ಪೂಜಿಸುವ ಸಂಪ್ರದಾಯವೂ ಹಲವು ಕಡೆ ರೂಢಿಯಲ್ಲುಂಟು.
ರೈತರ ತಿಪ್ಪೆಗುಂಡಿಯಲ್ಲಿ ದವಸಧಾನ್ಯಗಳು ಬೆಳೆಯುವ ಅಗತ್ಯವಾದ ಎಲ್ಲ ಪೋಷಕಾಂಶಗಳಿರುತ್ತವೆ. ಅದು ಮಣ್ಣಿನ ಫಲವತ್ತತೆಯನ್ನು ಹೆಚ್ಚಿಸುತ್ತದೆ. ಆದರೆ ಜನಸಂಖ್ಯೆ ಹೆಚ್ಚಿದಂತೆ, ವಿಜ್ಞಾನ ತಂತ್ರಜ್ಞಾನಗಳನ್ನು ಬಳಸಿಕೊಂಡಂತೆ ಹಾಗೂ ನಗರೀಕರಣ ಹೆಚ್ಚಾದಂತೆ ಕಸದ ಸ್ವರೂಪವೇ ಬದಲಾಗಿದೆ. ಕಸದಿಂದ ರಸ ತೆಗೆಯುತ್ತಿದ್ದ ಕಾಲ ಕಣ್ಮರೆಯಾಗಿದೆ. ಕಸದ ಪ್ರಮಾಣ, ಅದರ ಹೂರಣ ವಿಭಿನ್ನವಾಗಿ ಕಸವೇ ಈಗ ರಾಕ್ಷಸವಾಗಿದೆ! ಅದರ ದೈತ್ಯ ಗಾತ್ರ ಹಾಗೂ ಸ್ವರೂಪ ಊಹೆಗೂ ನಿಲುಕದಷ್ಟು ಹೆಚ್ಚಾಗಿದೆ. ಅದರಿಂದ ಮಾನವನಿಗೆ ಮತ್ತು ಪರಿಸರಕ್ಕೆ ಅಗಾಧ ದುಷ್ಪರಿಣಾಮ ಗಳಾಗುತ್ತಿವೆ. ಗಟ್ಟಿ ಕಸ ರಕ್ಕಸನ ವಿರಾಟ ದರ್ಶನವನ್ನು ಸಂಕ್ಷಿಪ್ತವಾಗಿ ಅರಿತುಕೊಂಡು ಅದರ ನಿಗ್ರಹಕ್ಕೆ ನಾವೇನು ಮಾಡಬಹುದೆಂಬ ಪುಟ್ಟ ಪರಿಚಯ ಮಾಡುವುದಕ್ಕಾಗಿ ಈ ಕಿರುಹೊತ್ತಿಗೆಯನ್ನು ನಿಮ್ಮ ಕೈಯಲ್ಲಿಡುತ್ತಿದ್ದೇವೆ.
ಗಟ್ಟಿ ಕಸ ಎಂದರೇನು ?
ಕಸ ಎಂದರೆ ಏನು ? ಸರಳವಾಗಿ ಹೇಳುವುದಾದರೆ ಉಪಯೋಗಕ್ಕೆ ಬಾರದ ವಸ್ತುವೇ ಕಸ – ತ್ಯಾಜ್ಯ. ಮಾನವನ ಚಟುವಟಿಕೆಯಿಂದ ಇಂದಿನ ನಾಗರೀಕ ಸಮಾಜದಲ್ಲಿ ವಿಭಿನ್ನ ಅಂಶಗಳಿರುವ ಕಸ ಉಂಟಾಗುತ್ತಿದೆ. ಕೃಷಿ ಪ್ರಧಾನವಾದ ಸಮಾಜವಿದ್ದಾಗ ದನಕರುಗಳ ಸಗಣಿ, ಹುಲ್ಲು, ಕೃಷಿ ತ್ಯಾಜ್ಯ ಮುಂತಾದವೇ ಕಸದ ಅಂಶಗಳಾಗಿರುತ್ತಿದ್ದವು. ಇಂದು ನಾವು ಕೈಗಾರಿಕೆಗಳ ಯುಗ, ವಿಜ್ಞಾನ-ತಂತ್ರಜ್ಞಾನ ಯುಗ, ಮಾಹಿತಿಯುಗ, ಪ್ಲಾಸ್ಟಿಕ್‌ಯುಗ, ಕಂಪ್ಯೂಟರ್‌ಯುಗ, ಜೈವಿಕತಂತ್ರಜ್ಞಾನಯುಗ ದಲ್ಲಿ ಜೀವಿಸುತ್ತಿದ್ದೇವೆ. ಮಾನವನ ಸೇವೆಗೆ ಸಹಸ್ರಾರು ಹೊಸ ಹೊಸ ವಸ್ತುಗಳು ಸೇರ್ಪಡೆಯಾಗಿವೆ. ಕಬ್ಬಿಣ, ಉಕ್ಕು, ಅಲ್ಯೂಮಿನಿಯಂ ಮುಂತಾದ ಲೋಹಗಳ ಉಪಕರಣಗಳು ಹೇರಳವಾಗಿ ಬಳಕೆಯಾಗುತ್ತಿವೆ. ಕಾಗದ, ಗಾಜು, ಪ್ಲಾಸ್ಟಿಕ್‌ಯಿಲ್ಲದ ಸಮಾಜ ಇರಲು ಸಾಧ್ಯವೇ ಎಂದು ಹಲವರು ಕೇಳುತ್ತಾರೆ. ಅಷ್ಟೇ ಅಲ್ಲದೆ ಆರ್ಥಿಕ ಅಭಿವೃದ್ಧಿ ಸಾಧಿಸುತ್ತಿರುವ ಮಾನವ ಕೊಳ್ಳುಬಾಕ ಸಂಸ್ಕೃತಿಯ ದಾಸನಾಗುತ್ತಿದ್ದಾನೆ. ನವನವೀನ ಉಪಕರಣಗಳ ಮಾಲೀಕನಾಗುವುದು ನಾಗರೀಕತೆಯ ಸಂಕೇತ ಎಂದು ಭಾವಿಸುತ್ತಿದ್ದಾನೆ. ‘ಬಳಸಿ ಬಿಸಾಡುವ’ ಪ್ರವೃತ್ತಿ ಹೆಚ್ಚುತ್ತಿದೆ. ಜನದಟ್ಟಣೆಯ ಪಟ್ಟಣ, ನಗರ ಹಾಗೂ ಕೊಳಗೇರಿಗಳ ಪ್ರಮಾಣ ವಿಷವೇರಿದಂತೆ ಹೆಚ್ಚುತ್ತಿದೆ. ಈ ಎಲ್ಲ ಕಾರಣಗಳಿಂದಾಗಿ ಕಸದ ಪ್ರಮಾಣವೂ ಏರುತ್ತಿದೆ. ಕಸದ ವೈವಿಧ್ಯವೂ ಹೆಚ್ಚಾಗುತ್ತಿದೆ. ಕಸವು ಅನಿಲರೂಪ, ದ್ರವರೂಪ ಅಥವಾ ಘನರೂಪದಲ್ಲಿರಬಹುದು.
ನಾವು ಉಸಿರಾಟದ ನಂತರ ಬಿಡುವ ಇಂಗಾಲದ ಡೈಆಕ್ಸೈಡ್‌ನ್ನು ಅನಿಲಕಸ ಎನ್ನಬಹುದು. ಅದೇ ರೀತಿ ಕಾರ್ಖಾನೆಗಳಿಂದ ಹಾಗೂ ವಾಹನಗಳಿಂದ ಹೊರ ಬರುವ ಇಂಗಾಲದ ಮಾನಾಕ್ಸೈಡ್, ಡೈಆಕ್ಸೈಡ್, ಗಂಧಕದ ಡೈಆಕ್ಸೈಡ್, ಸಾರಜನಕ ಆಕ್ಸೈಡ್ ಮುಂತಾದವನ್ನು ಅನಿಲರೂಪದ ಕಸ ಎನ್ನಬಹುದು.
ಮನೆಗಳಿಂದ, ಕೈಗಾರಿಕೆಗಳಿಂದ ಹೊರಬರುವ ಕೊಚ್ಚೆ ನೀರನ್ನು, ದ್ರವರೂಪದ ಕಸ ಎಂದು ಕರೆಯಬಹುದು. ಬಳಸಿ ಬಿಸಾಡುವ ತೈಲ, ಗ್ರೀಸ್, ಯಂತ್ರೋಪಕರಣಗಳನ್ನು ಸ್ವಚ್ಛ ಮಾಡಿದ ನೀರು, ಮಲ, ಮೂತ್ರಗಳು ಸೇರಿದ ನೀರು ಮುಂತಾದವು ದ್ರವರೂಪದ ಕಸಕ್ಕೆ ಉತ್ತಮ ಉದಾಹರಣೆಗಳು.
ಗಟ್ಟಿ ಕಸ ಎಂದರೇನು ? ಗಟ್ಟಿ ಅಥವಾ ಘನರೂಪದ ಕಸವೆಂದರೆ ಮಾನವನ ಚಟುವಟಿಕೆಯಿಂದಾದ ಅನುಪಯೋಗಿ ವಸ್ತುಗಳ ತ್ಯಾಜ್ಯ. ಅದರಲ್ಲಿ ಗೃಹಬಳಕೆಯ ವಸ್ತುಗಳಾದ ಹಣ್ಣು, ತರಕಾರಿಗಳ ಸಿಪ್ಪೆ, ಕಾಗದದ ಚೂರುಗಳು, ಗಾಜು, ಪ್ಲಾಸ್ಟಿಕ್ ಕವರ್‌ಗಳು, ಔಷಧಿ ಬಾಟಲುಗಳು, ಎಸೆಯಲ್ಪಟ್ಟ ಮಾತ್ರೆಗಳು, ಟಾನಿಕ್‌ಗಳು, ಹಳೆಯ ಬಟ್ಟೆ, ಬಲ್ಬುಗಳು, ಮುಂತಾದವು ಇರಬಹುದು. ಕೈಗಾರಿಕೆ, ನಗರಸಭೆ, ಆಸ್ಪತ್ರೆ, ಶಾಲಾಕಾಲೇಜು, ಮಾರುಕಟ್ಟೆ, ವ್ಯಾಪಾರ ವಹಿವಾಟು ಕೇಂದ್ರಗಳಿಂದಲೂ ಗಟ್ಟಿಕಸ ಉಂಟಾಗುವುದು. ಅಂತಹ ಗಟ್ಟಿಕಸದ ಅಂಶಗಳು ವಿಭಿನ್ನವಾಗಿರುತ್ತವೆ. ಗಟ್ಟಿ ಕಸವು ಇತ್ತೀಚೆಗೆ ಒಂದು ಬೃಹತ್ ಸಮಸ್ಯೆಯಾಗಿ ತಲೆ ಎತ್ತುತ್ತಿದೆ.
ಸುಮಾರು ಎರಡು ಶತಮಾನಗಳ ಹಿಂದೆ ಗಟ್ಟಿ ಕಸ ಎಂಬುದು ಒಂದು ಸಮಸ್ಯೆಯೇ ಆಗಿರಲಿಲ್ಲ. ಕೃಷಿ ಹಾಗೂ ಗೃಹಮೂಲಗಳಿಂದ ಬಂದ ಗಟ್ಟಿ ಕಸವನ್ನು ನಿಸರ್ಗವೇ ನಿಭಾಯಿಸುತ್ತಿತ್ತು. ಬಹಳಷ್ಟು ಗಟ್ಟಿಕಸವನ್ನು ರೈತರು ಗೊಬ್ಬರವನ್ನಾಗಿ ಪರಿವರ್ತಿಸಿ ಕೃಷಿಯಲ್ಲಿ ಬಳಸುತ್ತಿದ್ದರು. ಕೃಷಿ ತ್ಯಾಜ್ಯಕ್ಕೆ ಬೆಂಕಿ ಇಟ್ಟು ಸುಡುವ ರೂಢಿಯೂ ಇತ್ತು. ಕೆಲವೊಮ್ಮೆ ಕೃಷಿಯೋಗ್ಯವಲ್ಲದ ಇಳಿಜಾರುಗಳಲ್ಲಿ, ಗುಂಡಿಗಳಲ್ಲಿ, ಬಯಲುಗಳಲ್ಲಿ ಬಿಸಾಡುವ ಪ್ರವೃತ್ತಿಯೂ ಇತ್ತು. ಆದರೆ ಅಂದಿನ ಕಾಲದಲ್ಲಿ ಜನಸಂಖ್ಯೆ ಕಡಿಮೆ ಇದ್ದ ಕಾರಣ, ಕಸದ ಪ್ರಮಾಣವೂ ಕಡಿಮೆ ಇರುತ್ತಿತ್ತು. ನಿಸರ್ಗ ಅರಗಿಸಿ ಕೊಳ್ಳಬಹುದಾದ ಗಟ್ಟಿ ಕಸ ಮಾತ್ರ ಇದ್ದುದರಿಂದ ಯಾವುದೇ ಸಮಸ್ಯೆ ಇರಲಿಲ್ಲ. ಇಂದು ಕಾಲ ಬದಲಾಗಿದೆ. ಜನಸಂಖ್ಯೆ ತೀವ್ರವಾಗಿ ಹೆಚ್ಚಿದೆ. ಗಾಜು, ಪ್ಲಾಸ್ಟಿಕ್ ಮುಂತಾದವನ್ನು ಸಹಸ್ರಾರು ವರ್ಷಗಳಾದರೂ ನಿಸರ್ಗ ಅರಗಿಸಿಕೊಳ್ಳಲು ಸಾಧ್ಯವಿಲ್ಲ. ಗಟ್ಟಿ ಕಸದ ರಾಶಿ ಪರ್ವತೋಪಾದಿಯಲ್ಲಿ ಬೆಳೆಯುತ್ತಿದೆ. ಜನರ ಜೀವನಮಟ್ಟ, ಆಹಾರದ ಅಭ್ಯಾಸ ಹಾಗೂ ವಾಣಿಜ್ಯ ಚಟುವಟಿಕೆಗಳನ್ನು ಆಧರಿಸಿ ಗಟ್ಟಿಕಸದ ಪ್ರಮಾಣ ನಿರ್ಧಾರವಾಗುವುದು. ನೀವು ಒಂದು ದಿನಕ್ಕೆ ಬಿಸಾಡುವ ಗಟ್ಟಿ ಕಸದ ಪ್ರಮಾಣದ ಎಷ್ಟೆಂದು ಊಹಿಸಿದ್ದೀರಾ ? ಮುಖಕ್ಷೌರ ಮಾಡಿದ ಬ್ಲೇಡು, ಔಷಧಿಯ ಬಾಟಲಿ, ಹಳೆಯ ಕಾಗದಗಳು, ಕೆಟ್ಟು ಹೋದ ನಲ್ಲಿ, ಹರಿದ ಬಟ್ಟೆ, ಹಣ್ಣಿನ ಸಿಪ್ಪೆ … ಹೀಗೆ ಒಂದು ದಿನಕ್ಕೆ ಎಷ್ಟು ಗಟ್ಟಿ ಕಸ ಉತ್ಪತ್ತಿ ಮಾಡಿ ನಿಸರ್ಗದ ಮಡಿಲು ತುಂಬುತ್ತಿದ್ದೀರಾ ? ಕೇಂದ್ರ ಮಾಲಿನ್ಯ ನಿಯಂತ್ರಣ ಮಂಡಲಿ ನಡೆಸಿದ ಸರ್ವೇಕ್ಷಣೆ ಪ್ರಕಾರ ಮೊದಲದರ್ಜೆ ನಗರಗಳಲ್ಲಿ ಪ್ರತಿದಿನ ಒಬ್ಬ ವ್ಯಕ್ತಿ ೪೦೦ ಗ್ರಾಂಗಳಷ್ಟು ಗಟ್ಟಿಕಸವನ್ನು ಉತ್ಪತ್ತಿ ಮಾಡುತ್ತಾನೆ. ಸಣ್ಣಪುಟ್ಟ ನಗರಗಳಲ್ಲಿ ಒಬ್ಬ ವ್ಯಕ್ತಿ ಪ್ರತಿದಿನ ಸುಮಾರು ೨೦೦ ಗ್ರಾಂಗಳಷ್ಟು ಗಟ್ಟಿಕಸ ಉತ್ಪತ್ತಿ ಮಾಡುತ್ತಾನೆ. ನಗರಗಳ ಜನದಟ್ಟಣೆ ಹೆಚ್ಚಾದಂತೆ ಗಟ್ಟಿಕಸದ ತಲಾವಾರು ಉತ್ಪಾದನೆಯೂ ಹೆಚ್ಚಾಗುತ್ತದೆ. ಇಂದು ಭಾರತದ ಸುಮಾರು ೨೫% ಜನರು ನಗರಗಳಲ್ಲಿ ವಾಸಿಸುತ್ತಿದ್ದಾರೆ. ಕ್ರಿ.ಶ.೨೦೨೫ರ ವೇಳೆಗೆ ೬೦%ಕ್ಕಿಂತ ಹೆಚ್ಚು ಜನ ನಗರಗಳಲ್ಲಿರುತ್ತಾರೆ. ಭಾರತದಲ್ಲಿ ಈಗ ಪ್ರತಿದಿನ ಒಂದುಲಕ್ಷ ಟನ್ನುಗಳಷ್ಟು ನಗರಸಭೆ ಗಟ್ಟಿ ಕಸ ಉತ್ಪಾದನೆಯಾಗುತ್ತಿದೆ!
ಭಾರತದ ಪ್ರಮುಖನಗರಗಳಲ್ಲಿ ಗಟ್ಟಿ ಕಸದ ಉತ್ಪಾದನೆ
	ನಗರ
	ನಾಗರೀಕರಿಂದ ಉಂಟಾಗುವ ಗಟ್ಟಿ ಕಸ (ಪ್ರತಿ ದಿನಕ್ಕೆ … ಟನ್)
	ಪ್ರತಿ ವ್ಯಕ್ತಿಯಿಂದ (ಪ್ರತಿ ದಿನಕ್ಕೆ … ಕಿಲೋ)

	೧. ಅಹಮದಾಬಾದ್
	೧,೬೮೩
	೦.೫೮೫

	೨. ಬೆಂಗಳೂರು
	೨,೦೦೦
	೦.೪೮೪

	೩. ದೆಹಲಿ
	೪,೦೦೦
	೦.೪೭೫

	೪. ಹೈದರಾಬಾದ್
	೧,೫೬೬
	೦.೩೮೨

	೫. ಕೊಲ್ಕತ್ತಾ
	೩,೬೯೨
	೦.೪೩೬

	೬. ಮುಂಬಯಿ
	೫,೩೫೫
	೦.೪೩೬

	೭. ಚೆನ್ನೈ
	೩,೧೨೪
	೦.೬೨೩

	೮. ಭೋಪಾಲ್
	೫೪೬
	೦.೫೧೪


ನಗರಗಳು ಬೆಳೆದಂತೆ, ನಾಗರೀಕತೆ ಹೆಚ್ಚಿದಂತೆ, ಗಟ್ಟಿ ಕಸದ ಪ್ರಮಾಣ ಹೆಚ್ಚಿದಂತೆ, ಅದರೊ ಳಗಿನ ಅಂಶಗಳಲ್ಲಿಯೂ ಬದಲಾ ವಣೆ ಉಂಟಾಗುತ್ತದೆ. ಒಂದು ಅಂದಾಜಿನ ಪ್ರಕಾರ ಕ್ರಿ.ಶ.೨೦೦೦ ದಿಂದ ೨೦೨೫ರೊಳಗೆ ಭಾರತದಲ್ಲಿ ಉಂಟಾಗುವ ಗಟ್ಟಿ ಕಸದ  ರೂಪದಲ್ಲಿ ಉಂಟಾಗುವ ಪ್ರಮುಖ ಬದಲಾವಣೆಗಳು ಹೀಗಿರುತ್ತವೆ :
· ಸಾವಯವ ತ್ಯಾಜ್ಯದ ಪ್ರಮಾಣ ಪ್ರತಿಶತ ೪೦ರಿಂದ ೬೦ಕ್ಕೆ ಏರುವುದು.
· ಪ್ಲಾಸ್ಟಿಕ್‌ನ ಪ್ರಮಾಣ ಪ್ರತಿಶತ ೪ ರಿಂದ ೬ಕ್ಕೆ ಹೆಚ್ಚಾಗುವುದು.
· ಲೋಹದ ಪ್ರಮಾಣವು ಪ್ರತಿಶತ ೧ ರಿಂದ ೪ ರಷ್ಟು ಹೆಚ್ಚಾಗುವುದು.
· ಗಾಜಿನ ಪ್ರಮಾಣವು ಪ್ರತಿಶತ ೨ ರಿಂದ ೩ ರಷ್ಟು ಹೆಚ್ಚುವುದು.
· ಕಾಗದದ ಪ್ರಮಾಣವು ಪ್ರತಿಶತ  ೫ ರಿಂದ ೧೫ ರವರೆಗೆ ಏರುವುದು.
· ಬೂದಿ, ಮರಳು, ಇಟ್ಟಿಗೆ, ಗಾರೆ ಮುಂತಾದವು ಪ್ರತಿಶತ ೪೭ ರಿಂದ ೧೨ ರಷ್ಟು ಕಡಿಮೆಯಾಗುವುದು. 

ಗಟ್ಟಿ ಕಸದ ವಿಧಗಳೆಷ್ಟು ?
ಗಟ್ಟಿಕಸವನ್ನು ಅದರ ಹುಟ್ಟಿನ ಸ್ಥಳವನ್ನಾಧರಿಸಿ ಗೃಹಕಸ, ನಗರಸಭೆ ಕಸ, ವಾಣಿಜ್ಯಕಸ, ಇತ್ಯಾದಿ ಹೆಸರುಗಳನ್ನಿಟ್ಟು ಕೆಳಕಂಡಂತೆ ವಿಂಗಡಿಸಬಹುದು.
೧. ಗೃಹ ಕಸ : ಗೃಹ ಚಟುವಟಿಕೆಗಳಾದ ಅಡಿಗೆ ತಯಾರಿ, ಗುಡಿಸುವ, ದುರಸ್ತಿ ಮಾಡುವ,  ಅಲಂಕಾರ ಮಾಡುವ,  ಖಾಲಿಯಾದವುಗಳನ್ನು ಎಸೆಯುವ, ಬಟ್ಟೆ,
ಹಳೆ ಕಾಗದ, ಪುಸ್ತಕಗಳು, ಹಳೆಯ ಪೀಠೋಪಕರಣಗಳನ್ನು ಎಸೆಯುವ ಮುಂತಾದ ಚಟುವಟಿಕೆಗಳಿಂದ ಸಿದ್ಧಗೊಳ್ಳುವ ಗಟ್ಟಿ ಕಸ. ಬ್ಲೇಡು, ಮುರಿದ ಕತ್ತರಿ, ಖಾಲಿಯಾದ ರಿಫಿಲ್‌ಗಳು, ಪ್ಲಾಸ್ಟಿಕ್ ಚೀಲಗಳು, ಒಡೆದ ಗಾಜಿನ ಲೋಟ, ಪಿಂಗಾಣಿ ವಸ್ತುಗಳು ಗೃಹತ್ಯಾಜ್ಯದ ಅವಿಭಾಜ್ಯ ಅಂಗಗಳಾಗಿವೆ.
[image: https://kanaja.karnataka.gov.in/wp-content/uploads/2011/12/02_Kasada-Nirvahane-300x225.jpg] ೨. ವಾಣಿಜ್ಯ ಕಸ : ಕಛೇರಿಗಳು, ವಾಣಿಜ್ಯ ಸಂಕೀರ್ಣ, ಸಗಟು ವ್ಯಾಪಾರ, ಹೋಟೆಲುಗಳು, ಮಾರುಕಟ್ಟೆಗಳು, ದಾಸ್ತಾನು ಕೊಠಡಿಗಳು ಹಾಗೂ ಇತರೆ ವಾಣಿಜ್ಯ ಕ್ಷೇತ್ರಗಳಲ್ಲಿ ಉತ್ಪಾದನೆಯಾಗುವ ಗಟ್ಟಿಕಸ. ಇವನ್ನು ಮತ್ತೆ ಹೊಲಸು ಹಾಗೂ ಕಚಡ ಎಂದು ವರ್ಗೀಕರಿಸಬಹುದು.
೩. ಸಾಂಸ್ಥಿಕ ಕಸ : ಶಾಲೆ, ಕಾಲೇಜು, ಆಸ್ಪತ್ರೆ, ಸಂಶೋಧನಾ ಸಂಸ್ಥೆಗಳಿಂದ ಉತ್ಪತ್ತಿಯಾಗುವ ತ್ಯಾಜ್ಯವನ್ನು ಸಾಂಸ್ಥಿಕ ಕಸ ಎನ್ನುವರು. ಇದರಲ್ಲಿ ಹೊಲಸು, ಕಚಡ ಹಾಗೂ ಅಪಾಯಕಾರಿ ತ್ಯಾಜ್ಯಗಳಿರುತ್ತವೆ.
೪. ನಗರ ಕಸ : ಇದು ನಗರಗಳಲ್ಲಿನ ಚಟುವಟಿಕೆ ಹಾಗೂ ಸೇವೆಗಳಿಂದ ಉಂಟಾಗುವ ಕಸ. ಇದರಲ್ಲಿ ರಸ್ತೆಕಸ, ಸತ್ತಪ್ರಾಣಿಗಳು, ಮಾರುಕಟ್ಟೆ ಕಸ ಮತ್ತು ತೊರೆಯಲ್ಪಟ್ಟ ಉಪಕರಣಗಳು ಹಾಗೂ ವಾಹನಗಳಿರುತ್ತವೆ. ಸಾಮಾನ್ಯವಾಗಿ ನಗರ ಕಸ ಎಂದರೆ ಗೃಹಕಸ, ವಾಣಿಜ್ಯಕಸ ಹಾಗೂ ಸಾಂಸ್ಥಿಕ ಕಸಗಳು ಸೇರಿರುತ್ತವೆ.
೫. ಹೊಲಸು : ಇದು ಪ್ರಾಣಿ ಹಾಗೂ ಸಸ್ಯಗಳ ತ್ಯಾಜ್ಯಗಳನ್ನು ಒಳಗೊಂಡಿದೆ. ಸಸ್ಯ ಹಾಗೂ ಪ್ರಾಣಿಗಳನ್ನು ಮಾರಾಟ ಮಾಡುವಾಗ, ಮನೆಗೆ ತರುವಾಗ, ಅಡುಗೆಗೆ ಸಿದ್ಧ ಮಾಡುವಾಗ,  ಬೇಯಿಸುವಾಗ, ಬಡಿಸುವಾಗ ಅಥವಾ ಇತರೆ ಚಟುವಟಿಕೆಗಳಲ್ಲಿ ಹೊಲಸು ಉಂಟಾಗುತ್ತದೆ.
೬. ಬೂದಿ : ಸೌದೆ, ಗಿಡಗೆಂಟೆಗಳನ್ನು ಉರಿಸುವಾಗ, ಇದ್ದಿಲು ಸಿದ್ಧ ಮಾಡುವಾಗ, ಗೃಹ, ಸಂಸ್ಥೆ ಹಾಗೂ ಸಣ್ಣ ಕೈಗಾರಿಕೆಗಳಲ್ಲಿ ಬಿಸಿ ನೀರು ಪಡೆಯುವ ಸಂದರ್ಭದಲ್ಲಿ ಸೌದೆ ಉರಿಸುವುದರಿಂದ ಬೂದಿ ಉಂಟಾಗುವುದು. ಅನೇಕ ವೇಳೆ ಬೂದಿ ರಾಶಿಗಳಲ್ಲಿ ಸಣ್ಣ ಕಣಗಳು, ಪುಡಿ ಇದ್ದಿಲು, ಲೋಹ ಹಾಗೂ ಗಾಜಿನ ತುಂಡುಗಳು ಇರುತ್ತವೆ.
೭. ಕಚಡ : ಇದು ಗೃಹಗಳಿಂದ, ವಾಣಿಜ್ಯ ವ್ಯವಸ್ಥೆಗಳಿಂದ ಹಾಗೂ ಸಂಸ್ಥೆಗಳಿಂದ ಉಂಟಾಗುವ ಕಸ. ಬೂದಿಯನ್ನು ಬಿಟ್ಟು ಉಳಿಯುವ ಇತರೆ ಎಲ್ಲಾ ಗಟ್ಟಿಕಸವನ್ನು ಕಚಡ ಎನ್ನುವರು.
೮. ಸ್ಥೂಲವಾದ ತ್ಯಾಜ್ಯ : ಗೃಹೋಪಕರಣಗಳಾದ ಅಡುಗೆ ಕುಕ್ಕರ್, ರಿಪ್ರಿಜರೇಟರ್, ಬಟ್ಟೆ ಒಗೆಯುವ ಯಂತ್ರ, ಮುಂತಾದವನ್ನು ಸ್ಥೂಲವಾದ ತ್ಯಾಜ್ಯ ಎನ್ನುವರು. ಇವಲ್ಲದೆ ಮರದ ಉಪಕರಣಗಳು, ವಾಹನಗಳ ಭಾಗಗಳು, ಟೈರುಗಳು, ಮರಗಳು, ರೆಂಬೆಕೊಂಬೆಗಳು ಸಹ ಸ್ಥೂಲ ತ್ಯಾಜ್ಯಗಳಾಗುತ್ತವೆ. ಇವುಗಳಲ್ಲಿ ಕೆಲವುಗಳಿಂದ ಲೋಹಗಳನ್ನು ಪುನಃ ಪಡೆಯಲು ಗುಜರಿಗೆ ಹಾಕುವರು. ಬಳಸಲಿಕ್ಕೆ ಸಾಧ್ಯವಿಲ್ಲದ ವಸ್ತುಗಳನ್ನು ಗುಂಡಿ, ಹಳ್ಳಕೊಳ್ಳಗಳನ್ನು ತುಂಬಲು ಉಪಯೋಗಿಸುವರು.
ಕೆಲವು ಬೃಹತ್ ತ್ಯಾಜ್ಯಗಳ ಮೂಲ ಹಾಗೂ ಪ್ರಮಾಣ

	ಸಕ್ಕರೆ, ಕಾಗದ, ರಸಗೊಬ್ಬರ, ಚರ್ಮ ಹದ ಮಾಡುವ ಕೈಗಾರಿಕೆ, ಸೋಡ ಬೂದಿ, ಕ್ಯಾಲ್ಸಿಯಂ ಕಾರ್ಬೈಡ್ ಕೈಗಾರಿಕೆ

	೭. ಮೈಕಾ ತುಣುಕುಗಳ ಕಸ
	೦.೦೦೫
	ಮೈಕಾ ಗಣಿಗಾರಿಕೆ ಸ್ಥಳಗಳು

	೮. ಪಾಸ್ಪೊಜಿಪ್ಸಮ್
	೪.೫
	ಪಾಸ್ಪಾರಿಕ್ ಆಮ್ಲ, ಅಮೋನಿಯಂ ಫಾಸ್ಫೇಟ್ ತಯಾರಿಕಾ ಕೈಗಾರಿಕೆ

	೯. ಕೆಂಪು ಮಣ್ಣು / ಬಾಕ್ಸೈಟ್
	೩.೦
	ಬಾಕ್ಸೈಟ್‌ಗಳಿಂದ ಅಲ್ಯೂಮಿನಿಯಂ ಪಡೆಯುವ ಗಣಿಗಾರಿಕೆ ಹಾಗೂ ಬೇರ್ಪಡಿಕೆಯ ಸ್ಥಳಗಳು

	೧೦. ಕಲ್ಲಿದ್ದಲಿನ ಧೂಳು
	೩.೦
	ಕಲ್ಲಿದ್ದಲ ಗಣಿಗಳು

	೧೧. ಕಬ್ಬಿಣದ ಅದಿರಿನ ಕಳಪೆವಸ್ತು
	೧೧.೨೫
	ಕಬ್ಬಿಣದ ಅದಿರು

	೧೨. ಸುಣ್ಣದ ಕಲ್ಲು ತ್ಯಾಜ್ಯ
	೫೦.೦೦
	ಸುಣ್ಣದ ಕಲ್ಲು ಗಣಿಗಾರಿಕೆ


೯. ಬೀದಿ ಕಸ : ರಸ್ತೆಯ ಬದಿಗಳಲ್ಲಿ, ಅನೇಕ ವೇಳೆ ರಸ್ತೆಯ ಮೇಲೆಯೇ ಕಾಗದ ಕಾಡ್‌ಬೋರ್ಡ್, ಪ್ಲಾಸ್ಟಿಕ್, ಧೂಳು, ಎಲೆಗಳು ಮತ್ತು ತರಕಾರಿಗಳ ತ್ಯಾಜ್ಯಗಳಿರುತ್ತವೆ. ಇವನ್ನು ರಸ್ತೆ, ಕಾಲುದಾರಿ, ಉದ್ಯಾನವನ ಮತ್ತು ಖಾಲಿ ಸ್ಥಳಗಳಲ್ಲಿ ಕಾಣಬಹುದು ಹಾಗೂ ಸಂಗ್ರಹಿಸಬಹುದು.
೧೦. ಸತ್ತ ಪ್ರಾಣಿಗಳು : ಪ್ರಾಣಿಗಳು ಪ್ರಕೃತಿದತ್ತವಾಗಿ ಅಥವಾ ಅಪಘಾತಗಳಿಂದ ಸಾವಿಗೀಡಾಗಬಹುದು. ಇಂತಹ ಕಸವು ಶೀಘ್ರವಾಗಿ ಕೊಳೆತು ದುರ್ವಾಸನೆ ಬರುವುದರಿಂದ ಬೇಗ ವಿಲೇವಾರಿ ಮಾಡಬೇಕು. ಕಟುಕರ ಮನೆಗಳಿಂದ ಅಥವಾ ಪ್ರಾಣಿವಧಾ ಸ್ಥಳಗಳಿಂದ ಉಂಟಾಗುವ ಕಸವನ್ನು ಕೈಗಾರಿಕಾ ತ್ಯಾಜ್ಯ ಎನ್ನುವರು.
೧೧. ಕಟ್ಟಡ ನಿರ್ಮಾಣ ಹಾಗೂ ಕೆಡುವುದರಿಂದ ಉಂಟಾಗುವ ಕಸ : ಭಾರತದಲ್ಲಿ ಪ್ರತಿವರ್ಷ ೧೦ ರಿಂದ ೧೨ ದಶಲಕ್ಷ ಟನ್ನುಗಳಷ್ಟು ಇಂತಹ ತ್ಯಾಜ್ಯ ಉಂಟಾಗುತ್ತದೆ. ಇದರಲ್ಲಿ ಸಿಮೆಂಟು, ಇಟ್ಟಿಗೆ, ಕಬ್ಬಿಣ, ಕಲ್ಲು, ಮರದ ತುಂಡುಗಳು, ಪ್ಲಾಸ್ಟಿಕ್ ಮತ್ತು ಕಬ್ಬಿಣದ ಪೈಪುಗಳು ಹೆಚ್ಚಿನ ಪ್ರಮಾಣದಲ್ಲಿರುತ್ತವೆ. ಭಾರತದಲ್ಲಿ ಈ ಕಸದ ಶೇ.೫೦ರಷ್ಟನ್ನು ಪುನಃ ಬಳಕೆ ಮಾಡುತ್ತಿಲ್ಲ. ನಮ್ಮ ದೇಶದಲ್ಲಿರುವ ನಿರ್ಮಾಣ ಉದ್ಯಮಕ್ಕೆ ಶೇ.೭೦ರಷ್ಟು ಪುನರ್ಬಳಕೆ ಮಾಡುವ ವಿಧಾನಗಳ ಪರಿಚಯವಿಲ್ಲ.
೧೨. ಕೈಗಾರಿಕಾ ತ್ಯಾಜ್ಯಗಳು : ಕೈಗಾರಿಕಾ ಪ್ರಕ್ರಿಯೆಗಳಲ್ಲಿ ಹಾಗೂ ವಿವಿಧ ವಸ್ತುಗಳ ಉತ್ಪಾದನಾ ಹಂತಗಳಲ್ಲಿ ಘನವಸ್ತುಗಳು ತ್ಯಾಜ್ಯವಾಗಿ ಅಂದರೆ ಕಸವಾಗಿ ಮಾರ್ಪಡುತ್ತವೆ. ಸಣ್ಣ ಕೈಗಾರಿಕೆಗಳಿಂದ ಉಂಟಾಗುವ ಕಸ ಹಾಗೂ ಶಕ್ತಿಸ್ಥಾವರಗಳಿಂದ ಉಂಟಾಗುವ ಬೂದಿಯನ್ನು ಗುಂಡಿಗಳಿಗೆ ತುಂಬುವರು. ಆದರೆ ಬೃಹತ್ ಪ್ರಮಾಣದ ಕೈಗಾರಿಕೆಗಳಲ್ಲಿ ಉಂಟಾಗುವ ತ್ಯಾಜ್ಯದ ಪ್ರಮಾಣ ಹೆಚ್ಚಿರುತ್ತದೆ. ಶಾಖೋತ್ಪನ್ನ ಸ್ಥಾವರಗಳಿಂದ ಕಲ್ಲಿದ್ದಲ ಧೂಳು ಅಪಾರವಾಗಿ ಉಂಟಾಗುವುದು. ಕಬ್ಬಿಣ ಕಾರ್ಖಾನೆಗಳಿಂದ ಚರಟ, ಉಕ್ಕಿನ ತಯಾರಿಯಲ್ಲಿ ಉಂಟಾಗುವ ಕಿಟ್ಟ (Slag), ಸತು, ಅಲ್ಯೂಮಿನಿಯಂ ಮುಂತಾದ ಕೈಗಾರಿಕೆಗಳಿಂದ ಒತ್ತು ಮಣ್ಣು, ಕೆಂಪು ಮಣ್ಣು, ಸಕ್ಕರೆ ಕಾರ್ಖಾನೆಗಳಿಂದ ರೊಚ್ಚು ಮುಂತಾದ ಕೈಗಾರಿಕಾ ತ್ಯಾಜ್ಯಗಳು ಉಂಟಾಗುತ್ತವೆ. ಕೈಗಾರಿಕಾ ಗಟ್ಟಿ ಕಸದ ನಿರ್ವಹಣೆ ನಗರಸಭೆಗಳ ಜವಾಬ್ದಾರಿ ಅಲ್ಲ. ಕೈಗಾರಿಕೆಗಳೇ ಸೂಕ್ತವಾದ ವಿಲೇವಾರಿ ಅಥವಾ ಪುನರ್ಬಳಕೆ ಮಾಡಬೇಕು. ಅಲ್ಲದೆ ಅವು ಕೈಗಾರಿಕೆಗಳನ್ನು ಸ್ಥಾಪಿಸುವ ಮುನ್ನ ರಾಜ್ಯ ಮಾಲಿನ್ಯ ನಿಯಂತ್ರಣ ಮಂಡಲಿಗಳಿಂದ ನಿಯಮಾನುಸಾರ ಅನುಮತಿ ಪಡೆಯಬೇಕು.
೧೩. ಪ್ರಾಣಿ ವಧಾಸ್ಥಳಗಳ ತ್ಯಾಜ್ಯ : ಭಾರತದಲ್ಲಿ ಜಗತ್ತಿನಲ್ಲಿಯೇ ಹೆಚ್ಚಿನ ಸಂಖ್ಯೆಯ ದನಕರುಗಳಿವೆ. ಆಹಾರ ಸಂಸ್ಕರಣೆಯ ಸಚಿವಾಲಯದ ವರದಿಯಂತೆ ಒಟ್ಟು ೩೬೧೬ ಪ್ರಾಣಿವಧಾಸ್ಥಳಗಳು ಭಾರತದಲ್ಲಿವೆ. ಇಲ್ಲಿ ಪ್ರತಿವರ್ಷ ೨೦ ಲಕ್ಷಕ್ಕೂ ಹೆಚ್ಚಿನ ಹಸು, ಎಮ್ಮೆಗಳು, ೫೦೦ ಲಕ್ಷದಷ್ಟು ಕುರಿ, ಮೇಕೆಗಳು, ೧೫ ಲಕ್ಷ ಹಂದಿಗಳು ಹಾಗೂ ೧೫೦೦ ಲಕ್ಷ ಕೋಳಿಗಳ ವಧೆಯಾಗುತ್ತಿದೆ.  ಅನಂತರ ಇವನ್ನು ತಿನ್ನಲು ಅಥವಾ ರಫ್ತು ಮಾಡಲು ಉಪಯೋಗಿಸುವರು. ಇಲ್ಲಿ ದ್ರವ ಹಾಗೂ ಘನರೂಪದ ಕಸಗಳುಂಟಾಗುತ್ತವೆ. ಪ್ರಾಣಿಗಳನ್ನು ಕತ್ತರಿಸಿದಾಗ ತಿನ್ನಲಾಗದ ಅಂಗಗಳು, ಅನ್ನನಾಳದೊಳಗಿನ ಅಂಶಗಳು, ಸಗಣಿ, ಮೂಳೆಗಳು ಹಾಗೂ ಹೆಪ್ಪುಗಟ್ಟಿದ ರೊಚ್ಚು ತ್ಯಾಜ್ಯಗಳಾಗಿ ಪರಿಣಮಿಸುತ್ತವೆ.
	ಪ್ರಾಣಿವಧಾಸ್ಥಳಗಳು
	ತ್ಯಾಜ್ಯದ ಪ್ರಮಾಣ

	೧. ಬೃಹತ್ ಗಾತ್ರ
	ಪ್ರತಿದಿನ ೬.೦ – ೭.೦ ಟನ್ನು

	೨. ಮಧ್ಯಮ ಗಾತ್ರ
	ಪ್ರತಿದಿನ ೨.೦ – ೬.೦ ಟನ್ನು

	೩. ಸಣ್ಣದಾದವು
	ಪ್ರತಿದಿನ ೦.೫ – ೧.೦ ಟನ್ನು


೧೪. ಆಸ್ಪತ್ರೆಗಳ ಕಸ : ಮಾನವ ಅಥವಾ ಪ್ರಾಣಿಗಳ ಕಾಯಿಲೆಗಳನ್ನು ಪತ್ತೆ ಹಚ್ಚುವಾಗ, ಗುಣಪಡಿಸುವಾಗ, ಚುಚ್ಚುಮದ್ದು ನೀಡುವಾಗ ವಿವಿಧ ರೀತಿಯ ಕಸಗಳು ಉಂಟಾಗುತ್ತವೆ. ಸೂಚಿಗಳು, ಕೊಳಕಾದ ಹತ್ತಿ ಉಂಡೆಗಳು, ಬಿಸಾಡುವ ಇಂಜೆಕ್ಷನ್ ಟ್ಯೂಬ್‌ಗಳು, ಅಂಗಾಶ ತ್ಯಾಜ್ಯಗಳು, ಎಸೆಯಲ್ಪಟ್ಟ ಔಷಧಿಗಳು, ರಸಾಯನಿಕ ತ್ಯಾಜ್ಯಗಳು, ಕೃಷಿ ಮಾಡಿದ ಅಂಗಾಂಶಗಳು, ಸೂಕ್ಷ್ಮಜೀವಿಗಳು ಇತ್ಯಾದಿಗಳು ಆಸ್ಪತ್ರೆಯ ಕಸದಲ್ಲಿರುತ್ತವೆ.  ಇವುಗಳಲ್ಲಿ ಶರೀರದ ದ್ರವಗಳು, ಬ್ಯಾಂಡೇಜ್ ಹತ್ತಿ, ಮಾನವನ ಮಲ ಮೂತ್ರಗಳು, ಶಸ್ತ್ರಚಿಕಿತ್ಸೆಯಿಂದ ಹೊರತೆಗೆದ ಅಂಗಗಳೂ ಇರಬಹುದು. ಆಸ್ಪತ್ರೆ ಕಸವು ತುಂಬ ಅಪಾಯಕಾರಿಯಾದುದು. ಇದರಲ್ಲಿ ಸೋಂಕು ಉಂಟು ಮಾಡುವ ಕ್ರಿಮಿಗಳು, ವಿಷಾಣುಗಳು ಇರುತ್ತವೆ. ಈ ತ್ಯಾಜ್ಯವನ್ನು ವೈಜ್ಞಾನಿಕವಾಗಿ ವಿಲೇವಾರಿ ಮಾಡದಿದ್ದಲ್ಲಿ ಅನೇಕ ರೋಗ ರುಜಿನಗಳು ಹರಡುವ ಸಾಧ್ಯತೆ ಇರುತ್ತದೆ. ಆಸ್ಪತ್ರೆ ಕಸವನ್ನು ಸಮರ್ಪಕವಾಗಿ ವಿಲೇವಾರಿ ಮಾಡಲು ಸೂಕ್ತ ವಿಧಿವಿಧಾನಗಳನ್ನು ಅನುಸರಿಸಬೇಕು.
೧೫. ಜೈವಿಕ–ಔಷಧೀಯ ಕಸ (Bio-medical waste) : ಮಾನವ ಅಥವಾ ಪ್ರಾಣಿಗಳ ರೋಗ ತಪಾಸಣೆ, ಚಿಕಿತ್ಸೆ, ಲಸಿಕೆ ಹಾಕುವ ಕ್ರಿಯೆ ಅಥವಾ ಅವುಗಳ ಸಂಶೋಧನೆ ಮಾಡುವಾಗ ಉಂಟಾಗುವ ದ್ರವ ಅಥವಾ ಘನ ರೂಪದ ಕಸವನ್ನು ಜೈವಿಕ-ಔಷಧೀಯ ಕಸ ಎನ್ನುವರು. ಇದರಲ್ಲಿ ತ್ಯಾಜ್ಯವಿರುವ ಉಪಕರಣಗಳು ಅಥವಾ ಮಧ್ಯದಲ್ಲಿ ಉಂಟಾಗುವ ಉತ್ಪನ್ನಗಳನ್ನು ಸಹ ಜೈವಿಕ-ಔಷಧೀಯ ಕಸ ಎಂದು ಕರೆಯುವರು.
ಜೈವಿಕ ಔಷಧೀಯ ಕಸವೆಂದರೆ ಮಾನವನ ಶರೀರದಿಂದ ಕತ್ತರಿಸಿ ಹೊರತೆಗೆದ ಅಂಗಗಳು, ಅಂಗಾಂಶಗಳು, ಶರೀರದ ಭಾಗಗಳು, ಪಶು ಆಸ್ಪತ್ರೆ, ಸಂಶೋಧನಾಲಯ ಗಳಲ್ಲಿ ಹಾಗೂ ಸೂಕ್ಷ್ಮಜೀವಿ ಮತ್ತು ಜೈವಿಕ ತಂತ್ರಜ್ಞಾನ ಉಂಟಾಗುವ ತ್ಯಾಜ್ಯಗಳು ಸೇರಿರುತ್ತವೆ. ಇಂತಹ ಸ್ಥಳಗಳಲ್ಲಿ ಸೂಜಿಗಳು, ಇಂಜೆಕ್ಷನ್ ಟ್ಯೂಬುಗಳು, ಚಾಕು, ಕತ್ತರಿಗಳು, ಒಡೆದ ಗಾಜು, ಎಸೆಯಲ್ಪಟ್ಟ ಔಷಧಗಳು ಹಾಗೂ ಜೀವಕೋಶೀಯ ವಿಷವಸ್ತುಗಳು ಇರುತ್ತವೆ. ಗಾಯಗಳ ಚಿಕಿತ್ಸೆಗೆ ಬಳಸಿದ ಹತ್ತಿ, ಪ್ಲಾಸ್ಟರುಗಳು, ರಕ್ತಸಿಕ್ತವಾದ ಬಟ್ಟೆ, ದಾರ, ನಳಿಕೆ, ಬಾಟಲಿಗಳು ಸಹ ತ್ಯಾಜ್ಯ ವಸ್ತುವಾಗಿರುತ್ತದೆ. ಸೋಂಕು ಉಂಟಾದ ಸ್ಥಳದ ದ್ರವ, ಬೂದಿ ಹಾಗೂ ಇತರೆ ರಸಾಯನಿಕ ತ್ಯಾಜ್ಯಗಳು ಜೈವಿಕ-ಔಷಧೀಯ ಕಸದ ಭಾಗಗಳಾಗಿರುತ್ತವೆ.
ಇಂತಹ ಸನ್ನಿವೇಶಗಳಲ್ಲಿ ಕೆಲಸ ಮಾಡುವ ವೈದ್ಯರು, ದಾದಿಯರು ರೋಗಗಳಿಗೆ ತುತ್ತಾಗುವ ಸಾಧ್ಯತೆ ಹೆಚ್ಚು. ಆಸ್ಪತ್ರೆಗಳಿಂದ ಗಳಿಸಿದ ರೋಗಗಳು ಎಂಬ ಹೆಸರು ಇತ್ತೀಚೆಗೆ ಪ್ರಚಲಿತವಾಗುತ್ತಿದೆ. ಆಸ್ಪತ್ರೆಯ ರೋಗಿಗಳಿಂದ, ಸೋಂಕುಕಾರಿ ತ್ಯಾಜ್ಯಗಳಿಂದ ರೋಗ ಬಂದರೆ ಅದನ್ನು ಆಸ್ಪತ್ರೆಗಳಿಂದ ಗಳಿಸಿದ ರೋಗ ಎನ್ನುವರು.
ಜೈವಿಕ ಔಷಧೀಯ ಕಸ ಕಾಯ್ದೆ (೧೯೭೮)ರ ಪ್ರಕಾರ ಅಂತಹ ಕಸ ಉಂಟು ಮಾಡುವ ವ್ಯಕ್ತಿಯೇ ಆ ಕಸವನ್ನು ಸೂಕ್ತರೀತಿಯಲ್ಲಿ ವಿಲೇವಾರಿ ಮಾಡಬೇಕು.
ಗಟ್ಟಿ ಕಸವನ್ನು ಮತ್ತೊಂದು ವಿಧಾನದಲ್ಲಿ ವಿಂಗಡಿಸುವುದುಂಟು. ಕಸದಲ್ಲಿರುವ ವಿವಿಧ ವಸ್ತುಗಳನ್ನು ಎರಡು ರೀತಿ ಗುರುತಿಸಬಹುದು. ಮೊದಲನೆಯದಾಗಿ ಜೈವಿಕವಾಗಿ ವಿಘಟನೆಗೆ ಒಳಗಾಗುವ ವಸ್ತುಗಳು. ಉದಾಹರಣೆಗೆ ಸಸ್ಯ, ಪ್ರಾಣಿಜನ್ಯ ವಸ್ತುಗಳು, ಕಾಗದ, ಅಡಿಗೆ ಕಸ, ಇವು ನಿಧಾನವಾಗಿ ಪ್ರಕೃತಿದತ್ತವಾಗಿ ವಿಘಟನೆಗೆ ಒಳಗಾಗುತ್ತವೆ. ತರಕಾರಿ ಸಿಪ್ಪೆಗಳು, ಅನ್ನ ಮುಂತಾದವು ಸೂಕ್ಷ್ಮಜೀವಿಗಳಿಂದ ವಿಘಟನೆಯಾಗುತ್ತವೆ. ಎರಡನೆಯದಾಗಿ ವಿಘಟಿಸಲಾಗದ ವಸ್ತುಗಳು. ಉದಾಹರಣೆಗೆ ಗಾಜು, ಲೋಹದ ಚೂರುಗಳು, ಪ್ಲಾಸ್ಟಿಕ್ ಇತ್ಯಾದಿ. ಇವು ಸಾವಿರಾರು ವರ್ಷಗಳಾದರೂ ಬದಲಾಗುವುದಿಲ್ಲ. ವಿಘಟನೆ ಹೊಂದುವುದಿಲ್ಲ. ವಿಘಟನೆಯಾಗದ ಕಸವು ಸಾಮಾನ್ಯವಾಗಿ ಮಾನವ ನಿರ್ಮಿತ ವಸ್ತುಗಳು, ರಸಾಯನಿಕವಾಗಿ ಸಂಶ್ಲೇಷಣೆಗೊಂಡ ವಸ್ತುಗಳು ಹಾಗೂ ಸೂಕ್ಷ್ಮಜೀವಿಗಳಾಗಲೀ ಅಥವಾ ಇತರೆ ಪ್ರಾಣಿಗಳಾಗಲೀ ಇವನ್ನು ತಿಂದು ಅರಗಿಸಿಕೊಳ್ಳಲು ಸಾಧ್ಯವಿಲ್ಲ. ಆದ್ದರಿಂದಲೇ ವಿಘಟನೆಯಾಗದ ಗಟ್ಟಿ ಕಸವು ತುಂಬ ಉಪದ್ರಕಾರಿ.
ಪರಿಸರ ಸಂರಕ್ಷಣೆಗಾಗಿ ಗಟ್ಟಿ ಕಸದ ನಿರ್ವಹಣೆ : ನಗರ ಗಟ್ಟಿ ಕಸದ ವಿಂಗಡಣೆ
ಗಟ್ಟಿ ಕಸ ಉತ್ಪತ್ತಿಯಾಗುವ ಸ್ಥಳದಲ್ಲಿಯೇ ಅದರ ವಸ್ತುಗಳ ವಿಂಗಡಣೆ ಯಾಗುವುದು ಅತ್ಯಂತ ಪ್ರಮುಖ ಅಂಶ. ಮನೆಯಲ್ಲಿಯೇ ಗಟ್ಟಿ ಕಸವನ್ನು ಜೈವಿಕ ಕಸ, ಪ್ಲಾಸ್ಟಿಕ್ ಹಾಗೂ ಇತರೆ ಕಸಗಳೆಂದು ಪ್ರತ್ಯೇಕಗೊಳಿಸುವ ಅಗತ್ಯವಿದೆ. ಆದ್ದರಿಂದ ನಗರಸಭೆ ಆಧಿಕಾರದವರು ಶ್ರೀಸಾಮಾನ್ಯರಲ್ಲಿ ಕಸ ವಿಂಗಡಣೆಯ ಪ್ರಾಮುಖ್ಯತೆಯನ್ನು ತಿಳಿಸಲು ಹಾಗೂ ಕೆಲವು ವಸ್ತುಗಳ ಪುನರ್ಬಳಕೆ ಹಾಗೂ ಪುನರ್‌ಉತ್ಪಾದನೆಯನ್ನು ಪ್ರೋತ್ಸಾಹಿಸಲು ಅರಿವಿನ ಕಾರ್ಯಕ್ರಮಗಳನ್ನು ಏರ್ಪಡಿಸಬೇಕು. ಕಸ ವಿಂಗಡಣೆಯಲ್ಲಿ ಜನ ಸಮುದಾಯ ಭಾಗವಹಿಸುವಂತೆ ಮಾಡಲು ನಗರಸಭೆಯವರು ಹಂತ ಹಂತದ ಕಾರ್ಯಕ್ರಮಗಳನ್ನು ಕೈಗೊಳ್ಳಬೇಕು. ಈ ಉದ್ದೇಶಕ್ಕಾಗಿ ನಗರಸಭೆ ಅಧಿಕಾರದವರು ಸ್ಥಳೀಯ ನಿವಾಸಿಗಳ ಸಂಘಗಳೊಡನೆ ಹಾಗೂ ಸರ್ಕಾರೇತರ ಸಂಸ್ಥೆಗಳ ಜೊತೆಗೆ ತ್ರೈಮಾಸಿಕ ಸಭೆಗಳನ್ನು ಕ್ರಮಬದ್ಧವಾಗಿ ನಡೆಸಬೇಕು. ಪ್ರತಿ ಬೀದಿಯ ಮನೆಗಳಿಂದ ಪ್ರತ್ಯೇಕಗೊಂಡ ಕಸವನ್ನು ನಗರಸಭೆ ಸಂಗ್ರಹಿಸಬೇಕು.

ಗಟ್ಟಿ ಕಸವನ್ನು ಒಂದೆಡೆ ಕೂಡಿಡಲು ನಗರಸಭೆ ಅಧಿಕಾರದವರು ಅಗತ್ಯವಿರುವ ಎಚ್ಚರಿಕೆ ವಹಿಸಿ ಸಂಗ್ರಹ ಮಾಡುವರು. ಅದರ ಸುತ್ತಮುತ್ತ ಯಾವುದೇ ಅನೈರ್ಮಲ್ಯ ಉಂಟಾಗದಂತೆ ನೋಡಿಕೊಳ್ಳಬೇಕು. ಕಸ ಸಂಗ್ರಹಣೆಗೆ ಸಿದ್ಧತೆ ಮಾಡಿಕೊಳ್ಳುವಾಗ ಕೆಳಕಂಡ ಕ್ರಮಗಳನ್ನು ಕೈಗೊಳ್ಳಬೇಕು.
· ಆಯಾ ಪ್ರದೇಶದ ಗಟ್ಟಿ ಕಸ ಉತ್ಪಾದನೆಯ ಪ್ರಮಾಣ ಹಾಗೂ ಜನಸಂಖ್ಯಾ ಸಾಂದ್ರತೆಯನ್ನು ಗಮನಿಸಿ ಸೂಕ್ತವಾದ ಕಸ ಸಂಗ್ರಹಣೆಯ ವ್ಯವಸ್ಥೆಗೊಳಿಸಬೇಕು. ಬಳಕೆದಾರರಿಗೆ ಸಿಗುವಂತಹ ಸ್ಥಳದಲ್ಲಿ ಕಸದ ಸಂಗ್ರಹ ತೊಟ್ಟಿಗಳಿರಬೇಕು.
· ನಗರಸಭೆ ಅಧಿಕಾರದವರು ಅಥವಾ ಯಾವುದೇ ಪ್ರತಿನಿಧಿಗಳು ಒದಗಿಸುವ ಕಸ ಸಂಗ್ರಹದ ತೊಟ್ಟಿಗಳು ತೆರೆದ ಬಾಯಿ ಹೊಂದಿರಬಾರದು. ಕಸವು ಗಾಳಿಗೆ ತೆರೆದಿರಬಾರದು. ಅಲ್ಲದೆ ನೋಡಲು ಅಂದವಾಗಿರಬೇಕು ಹಾಗೂ ಬಳಕೆದಾರರಿಗೆ ಅನುಕೂಲಕರವಾಗಿರಬೇಕು.

ಸಂಗ್ರಹ ಅನುಕೂಲಗಳು ಅಥವಾ ಕಸದ ತೊಟ್ಟಿಗಳು ‘ಸುಲಭವಾಗಿ’ ಬಳಕೆಗೆ ಬರುವಂತಿರಬೇಕು. ಅವುಗಳನ್ನು ಬಳಸುವುದಕ್ಕೆ, ಸಾಗಿಸುವುದಕ್ಕೆ ಹಾಗೂ ವರ್ಗಾಯಿಸುವುದಕ್ಕೆ ಸುಲಭವಿರುವಂತೆ ವಿನ್ಯಾಸಗೊಳಿಸಿರಬೇಕು. ಜೈವಿಕ ವಿಘಟನೆ ಹೊಂದುವ ಕಸವನ್ನು ತುಂಬುವ ತೊಟ್ಟಿಗಳಿಗೆ ಹಸಿರು ಬಣ್ಣ ಹಚ್ಚಿರಬೇಕು. ಪುನರ್ಬಳಕೆ ಮಾಡಬಹುದಾದ ಕಸವನ್ನು ತುಂಬುವ ತೊಟ್ಟಿಗಳಿಗೆ ಬಿಳಿಯ ಬಣ್ಣ ಹಚ್ಚಿರಬೇಕು. ಹಾಗೂ ಇನ್ನುಳಿದ ಕಸವನ್ನು ತುಂಬಲು ಬಳಸುವ ತೊಟ್ಟಿಗಳಿಗೆ ಕಪ್ಪು ಬಣ್ಣ ಹಚ್ಚಿರಬೇಕು.
ಕಸವನ್ನು ಬರಿಗೈಗಳಿಂದ ಮುಟ್ಟುವುದನ್ನು ನಿಷೇಧಿಸಲಾಗಿದೆ. ಅನಿವಾರ್ಯ ಸಂದರ್ಭಗಳಲ್ಲಿ ಕಾರ್ಮಿಕರ ಸುರಕ್ಷತೆಗೆ ಬೇಕಾದ ಮುನ್ನೆಚ್ಚರಿಕೆಗಳನ್ನು ಕೈಗೊಂಡು ಕೈಗಳಿಂದ ಕಸವನ್ನು ಮುಟ್ಟಬಹುದು.
ನಗರದ ಗಟ್ಟಿ ಕಸ ಸಂಸ್ಕರಣೆ
ನಗರಸಭೆ ಅಧಿಕಾರವು ಮಣ್ಣಿನ ಕೊರಕಲುಗಳಿಗೆ ಗಟ್ಟಿ ಕಸವನ್ನು ತುಂಬಲು ಆದಷ್ಟು ಕಡಿಮೆ ಮಾಡಲು ಅಗತ್ಯವಾದ ತಂತ್ರಜ್ಞಾನವನ್ನು ಅಥವಾ ಹಲವು ವಿಧಾನಗಳ ಸಂಯೋಜನೆಯನ್ನು ಬಳಸಿಕೊಳ್ಳಬೇಕು. ಉದಾಹರಣೆಗೆ :
· ಜೈವಿಕವಾಗಿ ವಿಘಟನೆ ಹೊಂದುವ ಕಸವನ್ನು ಕಾಂಪೋಸ್ಟೀಕರಣ ವಿಧಾನದಿಂದ ಗೊಬ್ಬರ ತಯಾರಿಸಬಹುದು ಅಥವಾ ಎರೆಹುಳು ಕೃಷಿಯಿಂದ ಎರೆಹುಳು ಗೊಬ್ಬರ ತಯಾರಿಸಬಹುದು ಅಥವಾ ಮತ್ತಾವುದೇ ಯುಕ್ತವಾದ ಜೈವಿಕ-ಕ್ರಿಯೆಯಿಂದ ಕಸವನ್ನು ಸ್ಥಿರೀಕರಿಸಬಹುದು.

· ಯೋಗ್ಯವಾದ ವಸ್ತುಗಳನ್ನು ಪುನರ್ಬಳಕೆಗೆ ನೀಡಬೇಕು.
· ಕೆಲವು ನಿರ್ದಿಷ್ಟ ಸಂದರ್ಭಗಳಲ್ಲಿ ಕೆಲವು ಕಸಗಳನ್ನು ದಹನ ಮಾಡಿ ಶಕ್ತಿ ಪಡೆಯಬಹುದು ಅಥವಾ ಹಾಗೆಯೇ ಸುಟ್ಟು ಹಾಕಬಹುದು.
· ಮತ್ತಾವುದೇ ಸೂಕ್ತ ತಂತ್ರಜ್ಞಾನವನ್ನು ಬಳಸಲು ಹಾಗೂ ಯುಕ್ತ ವಿಧಿ ವಿಧಾನಗಳನ್ನು ಅನುಸರಿಸಲು ಕೇಂದ್ರ ಮಾಲಿನ್ಯ ನಿಯಂತ್ರಣ ಮಂಡಳಿಯನ್ನು ಸಂಪರ್ಕಿಸಿ ಅನುಮತಿ ಪಡೆಯಬಹುದು.
ನಗರ ಗಟ್ಟಿ ಕಸ ವಿಲೇವಾರಿ
ಪುನರ್ಬಳಕೆ ಮಾಡಲು ಸಾಧ್ಯವಿಲ್ಲದ ಹಾಗೂ ಜೈವಿಕ ವಿಘಟನೆಗೆ ಒಳಪಡದ ಗಟ್ಟಿ ಕಸವನ್ನು ಕೊರಕಲು, ಗುಂಡಿಗಳನ್ನು ತುಂಬಲು ಸೀಮಿತಗೊಳಿಸಬೇಕು. ಸಂಸ್ಕರಣೆಯ ಪೂರ್ವದಲ್ಲಿ ಬೇರ್ಪಡಿಸಿದ ಹಾಗೂ ಅನಂತರ ಉಳಿದ ಗಟ್ಟಿ ಕಸವನ್ನು ಗುಂಡಿಗಳನ್ನು ತುಂಬಲು ಬಳಸಬಹುದು. ಮಿಶ್ರವಾಗಿರುವ ತ್ಯಾಜ್ಯವನ್ನು ಗುಂಡಿ ತುಂಬಲು ಬಳಸಬಾರದು. ಕಸ ಸಂಸ್ಕರಣೆಗೆ ಸಾಧ್ಯವೇ ಇಲ್ಲ ಎನ್ನುವಂತಹ ಗಟ್ಟಿ ಕಸವನ್ನು ಗುಂಡಿ ತುಂಬಲು ಬಳಸಬಹುದು. ಅನಿವಾರ್ಯ ಸಂದರ್ಭಗಳಲ್ಲಿ ಅಥವಾ ಪರ್ಯಾಯ ಅನುಕೂಲಗಳು ಇಲ್ಲದಿರುವ ಸಂದರ್ಭಗಳಲ್ಲಿ ಸೂಕ್ತ ಕ್ರಮಗಳನ್ನು ಅನುಸರಿಸಿ ಗಟ್ಟಿ ಕಸವನ್ನು ಗುಂಡಿ ತುಂಬಲು ಬಳಸಬಹುದು.

ಜೈವಿಕವಾಗಿ ವಿಘಟನೆಯಾಗದ ಗಟ್ಟಿ ಕಸದ ನಿರ್ವಹಣೆ
ಜೈವಿಕವಾಗಿ ವಿಘಟನೆಯಾಗದ ಕಸದಲ್ಲಿ ಆಸ್ಬೆಸ್ಟಾಸ್‌ನಿಂದ ಜಿಂಕ್ ಬ್ಯಾಟರಿಗಳವರೆಗೆ ವಿವಿಧ ವಸ್ತುಗಳಿರುತ್ತವೆ. ಪಾಲಿಥೀನ್ ಹಾಗೂ ಅದರ ಸಂಬಂಧಿತ ವಸ್ತುಗಳು ನಗರದ ಗಟ್ಟಿ ಕಸದಲ್ಲಿ ಹೇರಳವಾಗಿ ದೊರೆಯುತ್ತವೆ. ಇಂತಹ ಕಸದ ಅನೇಕ ವಸ್ತುಗಳನ್ನು ಭೂಮಿ, ನೀರು ಹಾಗೂ ವಾಯುಮಂಡಲಕ್ಕೆ ಬಿಡುಗಡೆ ಮಾಡಿದರೆ ಗಮನಾರ್ಹ ಪರಿಸರ ಸಮಸ್ಯೆಗಳನ್ನು ಉಂಟು ಮಾಡುತ್ತವೆ.
	ಎರೆಹುಳ ಕೃಷಿ
ಜೈವಿಕ ಕಸವನ್ನು ರಸವನ್ನಾಗಿ ಪರಿವರ್ತಿಸುವ ಅತ್ಯುತ್ತಮ ಮಾರ್ಗವೇ ಎರೆಹುಳ ಕೃಸಿ. ಬೆಂಗಳೂರಿನ ಕೃಷಿ ವಿಶ್ವವಿದ್ಯಾಲಯದ ಪ್ರಾಣಿಶಾಸ್ತ್ರ ವಿಭಾಗದಲ್ಲಿನ ಪ್ರಾಧ್ಯಾಪಕರಾದ ಡಾ. ರಾಧಾ ಕಾಳೆಯವರು ಎರೆಹುಳುಗಳ ಕೃಷಿ ವಿಧಾನವನ್ನು ಕಂಡುಹಿಡಿದಿದ್ದಾರೆ. ಎಲ್ಲ ರೀತಿಯ ಜೈವಿಕ ವಸ್ತುಗಳನ್ನು ತಿಂದು ಉತ್ತಮವಾದ ಎರೆಗೊಬ್ಬರ ತಯಾರಿಸುವ ಎರೆಹುಳುಗಳ ವಿವಿಧ ಜಾತಿಗಳಿವೆ. ಯೂಡ್ರಿಲಸ್, ಯೂಜಿನಿಯೆ, ಐಸೀನಿಯ ಫೀಟಿಡೆ ಮತ್ತು ಪೆರಿಯಾನಿಕ್ಸ್ ಎಕ್ಸ್‌ವೇಟಸ್ ಎಂಬ ಹೆಸರಿನ ಎರೆಹುಳಗಳು ತುಂಬ ಉಪಯುಕ್ತವಾದವು.

ಗೃಹ, ಸಮುದಾಯ ಹಾಗೂ ನಗರಸಭಾ ಮಟ್ಟದಲ್ಲಿ ಎರೆಹುಳ ಕೃಷಿ ಮಾಡಬಹುದು. ಗೃಹಮಟ್ಟದಲ್ಲಾದರೆ 1x1x0.3 ಮೀಟರ್ ಅಳತೆ ಸಿಮೆಂಟಿನ ತೊಟ್ಟಿ ಅಥವಾ ಪ್ಲಾಸ್ಟಿಕ್ ತೊಟ್ಟಿಗಳಲ್ಲಿ ಸುಮಾರು ೨೦೦೦ ಎರೆಹುಳಗಳನ್ನು ಸಾಕಬಹುದು. ಎರೆಹುಳುಗಳಿರುವ ತೊಟ್ಟಿಯು ನೇರವಾಗಿ ಬಿಸಿಲು ಅಥವಾ ಮಳೆ ಬೀಳದಿರುವ ಸ್ಥಳದಲ್ಲಿರಬೇಕು. ತೊಟ್ಟಿಯ ಬಾಯಿಯನ್ನು ಜಾಲರಿಯಿರುವ ಮುಚ್ಚಳದಿಂದ ಮುಚ್ಚಬೇಕು. ಇದರಿಂದ ಎರೆಹುಳುಗಳನ್ನು ಇಲಿ, ಹೆಗ್ಗಣ, ಮುಂತಾದ ಪರಭಕ್ಷಕ ಜೀವಿಗಳಿಂದ ರಕ್ಷಿಸಲು ಸಾಧ್ಯ. ತೊಟ್ಟಿಯ ತಳಭಾಗದಲ್ಲಿ ತೆಂಗಿನ ನಾರು ಮತ್ತು ಮರದ ಹೊಟ್ಟಿನಂತಹ ವಸ್ತುಗಳನ್ನು ಹರಡಬೇಕು. ಅದರ ಮೇಲೆ, ದನ, ಕುದುರೆ, ಕೋಳಿ ಮುಂತಾದ ಸಾಕುಪ್ರಾಣಿಗಳ ಸಗಣಿಯನ್ನು ಅಡುಗೆಮನೆಯ ಕಸದೊಂದಿಗೆ ಬೆರೆಸಬೇಕು. ಈ ಮಿಶ್ರಣವು ಎರೆಹುಳಗಳಿಗೆ ಉತ್ತಮ ಆಹಾರವಾಗುವುದು. ದಿನದ ಎಲ್ಲ ಕಾಲದಲ್ಲಿಯೂ ಈ ಮಿಶ್ರಣವನ್ನು ತಿನ್ನುವ ಎರೆಹುಳುಗಳು ಆಹಾರದ ಶೇ. ೫-೧೦ರಷ್ಟನ್ನು ಮಾತ್ರ ಜೀರ್ಣಿಸಿಕೊಂಡು ಉಳಿದದ್ದನ್ನು ಹಿಕ್ಕೆಗಳ ರೂಪದಲ್ಲಿ ವಿಸರ್ಜಿಸುತ್ತದೆ. ನಾವು ಹಾಕಿದ ಆಹಾರದ ಮಿಶ್ರಣವೆಲ್ಲ ಹಿಕ್ಕೆಯಾದ ನಂತರ ಅದನ್ನು ಶಂಕಾಕೃತಿಯಲ್ಲಿ ರಾಶಿ ಹಾಕಬೇಕು. ೨೪ ಗಂಟೆಗಳಲ್ಲಿ ಎರೆಹುಳುಗಳು ರಾಶಿಯ ತಳಭಾಗಕ್ಕೆ ಸೇರುತ್ತವೆ. ಹುಳವಿಲ್ಲದ ಭಾಗವನ್ನು ಪ್ರತ್ಯೇಕಿಸಿ ಗಾಳಿಯಲ್ಲಿ ಒಣಗಲು ಬಿಡಬೇಕು. ಅನಂತರ ಆ ಗೊಬ್ಬರವನ್ನು ೩ ಮಿ.ಮೀ. ಅಳತೆಯ ಜರಡಿಯನ್ನು ಬಳಸಿಕೊಂಡು ಸೋಸಬೇಕು. ಗೊಬ್ಬರದಲ್ಲಿರಬಹುದಾದ ಹುಳು ಮತ್ತು ಮೊಟ್ಟೆಗಳನ್ನು ಈ ವಿಧಾನದಿಂದ ಬೇರ್ಪಡಿಸುವುದು ಸುಲಭ. ಈಗ ಜರಡಿಯಿಂದ ಕೆಳಗೆ ಬಂದ ಗೊಬ್ಬರವನ್ನು ಚೀಲಗಳಲ್ಲಿ ಹಾಕಿಡಬೇಕು. ಈ ಗೊಬ್ಬರವನ್ನು ಕಾಂಪೋಸ್ಟ್ ಮತ್ತು ಸಾವಯವ ಗೊಬ್ಬರದಂತೆ ತೋಟದ ಬೆಳೆಗಳಿಗೆ, ಮನೆಯಂಗಳದ ಗಿಡಗಳಿಗೆ ಹಾಗೂ ತರಕಾರಿ ಬೆಳೆಯಲು ಬಳಸಬಹುದು. ನಗರಸಭೆ ಅಥವಾ ನಿಗಮಗಳಲ್ಲಿ ಎರೆಹುಳದ ಗೊಬ್ಬರ ಟನ್‌ಗಟ್ಟಲೆ ತಯಾರಾಗುವುದರಿಂದ ಇದನ್ನು ರೈತರಿಗೆ ಮಾರಾಟ ಮಾಡುತ್ತಾರೆ.

ಎರೆಹುಳುಗೊಬ್ಬರದಲ್ಲಿ ೧೬% ಸಾರಜನಕ, ೨% ರಂಜಕ ಮತ್ತು ೦.೦೬೭% ಪೊಟ್ಯಾಸಿಯಂ ಅಂಶಗಳಿದ್ದು ಅತ್ಯಂತ ಉಪಯುಕ್ತವಾದುದಾಗಿರುವುದು. ಇದನ್ನು ಬೆಳೆಗಳಿಗೆ ಹಾಕುವುದರಿಂದ
· ಮಣ್ಣಿನ ಫಲವತ್ತತೆ ಹೆಚ್ಚುವುದು.
· ನೀರನ್ನು ಮಣ್ಣು ಹಿಡಿದಿಟ್ಟುಕೊಳ್ಳುವ ಪ್ರಮಾಣ ಹೆಚ್ಚುವುದು.
· ಮಣ್ಣಿನಲ್ಲಿ ಗಾಳಿಯ ಸಂಚಲನಕ್ಕೆ ಹೆಚ್ಚಿನ ಅವಕಾಶ ಉಂಟಾಗುವುದು.
· ಬೆಳೆಗಳ ಗುಣಮಟ್ಟ ಉತ್ತಮವಾಗಿ ಹೆಚ್ಚಿನ ಬೆಲೆ ದೊರಕುವುದು.
· ರಸಾಯನಿಕ ಗೊಬ್ಬರ ಬಳಕೆ ಅನಗತ್ಯ ಅಥವಾ ಕಡಿಮೆಯಾಗುವುದರಿಂದ ರೈತರಿಗೆ ಹಣ ಉಳಿತಾಯವಾಗುವುದು.
ಕಸದ ಪ್ರಮಾಣವನ್ನು ಅನುಸರಿಸಿ ವಿವಿಧ ಅಳತೆಯ ತೊಟ್ಟಿಗಳನ್ನು ಬಳಸಬೇಕಾಗುವುದು.


ಗಟ್ಟಿ ಕಸ ನಿರ್ವಹಣೆಗೆ ಕಾನೂನು ಸಹಾಯವಿದೆಯೇ ?
ಭಾರತದಲ್ಲಿ ಗಟ್ಟಿ ಕಸ ನಿರ್ವಹಣೆ ಹಾಗೂ ನಿಯಂತ್ರಣಕ್ಕೆ ಅಗತ್ಯವಾದ ಕಾನೂನುಗಳನ್ನು ರಚಿಸಲಾಗಿದೆ. ಸಾರ್ವಜನಿಕ ಆರೋಗ್ಯ ಹದಗೆಡಿಸುವ, ಪರಿಸರ ಹಾಗೂ ಆರ್ಥಿಕತೆಯ ಮೇಲೆ ಪ್ರಭಾವ ಬೀರುವ ಗಟ್ಟಿ ಕಸದ ವಿಲೇವಾರಿಗೆ ಸಂಬಂಧಿಸಿ ನಿಯಮಗಳು, ಕಾನೂನುಗಳು ಸಾಕಷ್ಟಿವೆ. ಉದಾಹರಣೆಗೆ :
· ಟಾರ್ಟ್ ಕಾನೂನು (ಲಾ ಆಫ್ ಟಾರ್ಟ್ಸ್)
· ಇಂಡಿಯನ್ ಪೀನಲ್ ಕೋಡ್, ೧೮೬೦
· ಕೋಡ್ ಆಫ್ ಸಿವಿಲ್ ಪ್ರೊಸೀಜರ್, ೧೯೦೮
· ಭಾರತದ ಸಂವಿಧಾನ, ೧೯೫೦
· ಕೋಡ್ ಆಫ್ ಕ್ರಿಮಿನಲ್ ಪ್ರೊಸಿಜರ್, ೧೯೭೩
· ಜಲ (ಮಾಲಿನ್ಯ ನಿವಾರಣೆ ಹಾಗೂ ನಿಯಂತ್ರಣ) ಕಾಯಿದೆ, ೧೯೭೪
· ವಾಯು (ಮಾಲಿನ್ಯ ನಿವಾರಣೆ ಹಾಗು ನಿಯಂತ್ರಣ) ಕಾಯಿದೆ, ೧೯೮೧
· ಪರಿಸರ ರಕ್ಷಣಾ ಕಾಯಿದೆ, ೧೯೮೬
· ಅಪಾಯಕಾರಿ ಕಸದ (ಕೈಬಳಕೆ ಹಾಗೂ ನಿರ್ವಹಣೆ) ನಿಯಮಗಳು, ೧೯೮೯
· ಕಡಲತೀರ ನಿಯಂತ್ರಣ ಪ್ರದೇಶ ಗೊತ್ತುವಳಿ, ೧೯೯೧
· ಜೈವಿಕ ಔಷಧೀಯ ಕಸದ (ಕೈಬಳಕೆ ಹಾಗೂ ನಿರ್ವಹಣೆ) ನಿಯಮಗಳು, ೧೯೯೮
· ಪುನರ್ಬಳಕೆ ಪ್ಲಾಸ್ಟಿಕ್ (ಉತ್ಪಾದನೆ ಹಾಗೂ ಬಳಕೆ) ನಿಯಮಗಳು, ೧೯೯೯
· ನಗರ ಕಸ (ಕೈಬಳಕೆ ಹಾಗೂ ನಿರ್ವಹಣೆ) ನಿಯಮಗಳು, ೨೦೦೦
ನಮ್ಮ ದೇಶದ ಸಂವಿಧಾನದ ೨೧ನೇ ಪರಿಚ್ಛೇದದ ಪ್ರಕಾರ ಪ್ರತಿಯೊಬ್ಬ ನಾಗರೀಕನು ನಿರ್ಮಲವಾದ ಹಾಗೂ ಆರೋಗ್ಯಕರ ಪರಿಸರದಲ್ಲಿ ಜೀವಿಸುವ ಮೂಲಭೂತ ಹಕ್ಕನ್ನು ಹೊಂದಿದ್ದಾನೆ. ಅಲ್ಲದೆ ಭಾರತದಲ್ಲಿರುವ ವಿವಿಧ ಕಾನೂನುಗಳಾದ ಲಾ ಆಫ್ ಟಾರ್ಟ್ಸ್, ಇಂಡಿಯನ್ ಪೀನಲ್ ಕೋಡ್, ಸಿವಿಲ್ ಪ್ರೊಸೀಜರ್ ಕೋಡ್ ಹಾಗೂ ಕ್ರಿಮಿನಲ್ ಪ್ರೊಸಿಜರ್ ಕೋಡ್‌ಗಳ ಅನ್ವಯ ಭಾರತೀಯ ಪ್ರಜೆಗೆ ಉತ್ತಮ ಪರಿಸರ ಹೊಂದುವ ಹಕ್ಕಿದೆ. ಭಾರತದ ಸಂವಿಧಾನದ ಪರಿಚ್ಛೇದ ೫೧-ಎ(ಜಿ)ಯ ಪ್ರಕಾರ ಪರಿಸರವನ್ನು ರಕ್ಷಿಸುವುದು ಹಾಗೂ ಉತ್ತಮ ಪಡಿಸುವುದು ಪ್ರತಿಯೊಬ್ಬ ಭಾರತೀಯ ಪ್ರಜೆಯ ಮೂಲಭೂತ ಕರ್ತವ್ಯ. ಸಂವಿಧಾನದ ಪರಿಚ್ಛೇದ ೪೮ ಎ ಪ್ರಕಾರ ಪರಿಸರವನ್ನು ರಕ್ಷಿಸುವುದು ರಾಜ್ಯದ ಜವಾಬ್ದಾರಿಯಾಗಿದೆ. ಅಲ್ಲದೆ ಆರೋಗ್ಯಕರ ಪರಿಸರದಲ್ಲಿ ಜೀವಿಸುವುದು ಮಾನವನ ಮೂಲಭೂತ ಹಕ್ಕು. ಮಾನವ ಹಕ್ಕುಗಳ ವಿಶ್ವ ನಿರ್ಣಯ ೧೯೪೮ರ ಮೂರನೇ ಪರಿಚ್ಛೇದದಂತೆ ಪ್ರತಿಯೊಬ್ಬರಿಗೂ ಜೀವಿಸುವ ಹಕ್ಕಿದೆ. ೨೫ನೇ ವಿಧಿಯ ಅನುಸಾರ ಉತ್ತಮ ಆರೋಗ್ಯದ ಜೀವನಮಟ್ಟ ಹೊಂದುವ ಹಾಗೂ ತಾನು ಮತ್ತು ತನ್ನ ಕುಟುಂಬದವರು ಕ್ಷೇಮವಾಗಿ ಬದುಕುವ ಹಕ್ಕನ್ನು ಪ್ರತಿಯೊಬ್ಬ ವ್ಯಕ್ತಿಯೂ ಹೊಂದಿದ್ದಾನೆ.
ಪರಿಸರ ರಕ್ಷಣಾ ಕಾಯ್ದೆ, ೧೯೮೬ರ ವಿಭಾಗ ೩, ೬ ಮತ್ತು ೨೫ರ ಅನ್ವಯದಂತೆ ಕೇಂದ್ರ ಸರ್ಕಾರದ ಅರಣ್ಯ ಹಾಗೂ ಪರಿಸರ ಸಚಿವಾಲಯವು ‘ನಗರದ ಕಸ ನಿರ್ವಹಣೆ ಹಾಗೂ ಕೈಬಳಕೆ ನಿಯಮಗಳು ೨೦೦೦’ ಎಂಬ ಕಾನೂನುಗಳನ್ನು ಜಾರಿಗೆ ತಂದಿದೆ. ಈ ಕಾನೂನುಗಳ ಪ್ರಕಾರ ನಗರದ ಗಟ್ಟಿ ಕಸದ ಸಂಗ್ರಹಣೆ, ವಿಂಗಡಣೆ, ದಾಸ್ತಾನು, ಸಾಗಣೆ, ಸಂಸ್ಕರಣೆ ಹಾಗೂ ವಿಲೇವಾರಿಯು ಪ್ರತಿ ನಗರಸಭೆ ಆಡಳಿತದ ಜವಾಬ್ದಾರಿಯಾಗಿದೆ.
ನಗರದ ಗಟ್ಟಿಕಸ ನಿರ್ವಹಣೆ ಕಾನೂನುಗಳು ೨೦೦೦ರ ಪ್ರಕಾರ ದೇಶದ ಎಲ್ಲ ನಗರ ಆಡಳಿತಗಳು ನಗರದ ಕಸದ ಕಾಂಪೋಸ್ಟಿಂಗ್ ಮಾಡುವುದು ನ್ಯಾಯಯುತ ಅಗತ್ಯವಾಗಿದೆ. ಈ ಕಾನೂನುಗಳ ಪ್ರಕಾರ, “ಜೈವಿಕ ವಿಘಟನೆಯಾಗಬಲ್ಲ ಕಸವನ್ನು ಕಾಂಪೋಸ್ಟಿಗೆ, ಎರೆಹುಳು ಕೃಷಿಗೆ, ಅವಾಯು ಅರಗುವಿಕೆಗೆ ಅಥವಾ ಮತ್ತಾವುದೇ ಸೂಕ್ತ ಜೈವಿಕ ಕ್ರಿಯೆಗಳಿಗೆ ಒಳಪಡಿಸಿ ಕಸವನ್ನು ಸ್ಥಿರೀಕರಿಸಬೇಕು. ಕಸದ ಸಂಸ್ಕರಣೆಗೆ ಹಾಗೂ ವಿಲೇವಾರಿಗೆ ಸೂಕ್ತ ಕ್ರಮವನ್ನು ೨೦೦೩ರ ಡಿಸೆಂಬರ್ ೩೧ರೊಳಗೆ ಕೈಗೊಳ್ಳಬೇಕು” ಎಂದು ಅಂತಿಮ ಗಡುವನ್ನು ನಿಗದಿಪಡಿಸಲಾಗಿದೆ.
ಪ್ರತಿ ನಗರದ ಆಡಳಿತವು ತನ್ನ ಗಡಿ ಪ್ರದೇಶದೊಳಗೆ ಈ ಕಾನೂನುಗಳನ್ನು ಜಾರಿಗೊಳಿಸಬೇಕು. ಗಟ್ಟಿ ಕಸದ ಸಂಗ್ರಹಣೆ, ದಾಸ್ತಾನು, ವಿಂಗಡಣೆ, ಸಾಗಣೆ, ಸಂಸ್ಕರಣೆ ಹಾಗೂ ವಿಲೇವಾರಿಗೆ ಅಗತ್ಯವಾದ ಅನುಕೂಲಗಳನ್ನು ಒದಗಿಸಿಕೊಳ್ಳುವುದು ನಗರ ಆಡಳಿತದ ಜವಾಬ್ದಾರಿಯಾಗಿದೆ.
ಪರಿಸರ ರಕ್ಷಣಾ ಕಾಯ್ದೆ ೧೯೮೬ರ ಅಧಿನಿಯಮ ೬, ೮ ಮತ್ತು ೨೫ರ ಅನ್ವಯದಂತೆ  ಕೇಂದ್ರ ಸರ್ಕಾರವು ಹಲವು ಕಾನೂನು, ಗೊತ್ತುವಳಿ ಹಾಗೂ ಆದೇಶಗಳನ್ನು ಹೊರಡಿಸಿದೆ. ಜೈವಿಕ-ಔಷಧೀಯ ಕಸ (ನಿರ್ವಹಣೆ ಹಾಗೂ ಕೈಬಳಕೆ) ನಿಯಮಗಳು ೧೯೯೮ ಸಹ ಕೇಂದ್ರ ಸರ್ಕಾರ ಹೊರಡಿಸಿರುವ ಕಾನೂನಾಗಿದೆ.
ಪುನರುತ್ಪಾದಿಸಿದ ಪ್ಲಾಸ್ಟಿಕ್ (ಉತ್ಪಾದನೆ ಹಾಗೂ ಬಳಕೆ) ನಿಯಮಗಳು, ೧೯೯೯
· ಪುನರುತ್ಪಾದಿಸಿದ ಪ್ಲಾಸ್ಟಿಕಿನಿಂದ ತಯಾರಿಸಿದ ಪ್ಲಾಸ್ಟಿಕ್ ಕೈಚೀಲ, ಪಾತ್ರೆಗಳನ್ನು ದಾಸ್ತಾನು ಮಾಡಲು, ಸಾಗಿಸಲು, ಚಿಕಿತ್ಸೆಗೆ ಬಳಸಲು ಅಥವಾ ಆಹಾರದ ವಸ್ತುಗಳನ್ನು ಕಟ್ಟಿಡಲು ಬಳಸುವುದನ್ನು ನಿಷೇಧಿಸಲಾಗಿದೆ.
· ಪುನರುತ್ಪಾದಿಸಿದ ಪ್ಲಾಸ್ಟಿಕ್‌ನಿಂದ ತಯಾರಿಸಿದ ಕೈಚೀಲಗಳ ದಪ್ಪವು ೨೦ ಮೈಕ್ರಾನುಗಳಿಗಿಂತ ಕಡಿಮೆಯಿರಬಾರದು.
· ಕೈಚೀಲಗಳು ಸಹಜವಾದ ರೂಪ ಅಥವಾ ಬಿಳಿಯ ಬಣ್ಣದಲ್ಲಿರಬೇಕೆಂದು ಪ್ಲಾಸ್ಟಿಕ್ ಕೈಚೀಲದ ಉತ್ಪಾದಕರಿಗೆ ನಿರ್ದೇಶನ ನೀಡುತ್ತದೆ.
· ಭಾರತೀಯ ಗುಣಮಟ್ಟದ ಸಂಸ್ಥೆಯು ನಿರ್ಧರಿಸಿರುವ ಮಾರ್ಗಸೂಚಿಗೆ ಅನುಸಾರವಾಗಿ ಮಾತ್ರ ಪ್ಲಾಸ್ಟಿಕ್ ಪುನರುತ್ಪಾದನೆ ಮಾಡಬೇಕು. ಪುನರುತ್ಪಾದಿಸಿದ ಪ್ಲಾಸ್ಟಿಕ್ ಕೈಚೀಲಗಳ ಮೇಲೆ ‘ಪುನರುತ್ಪಾದಿಸಿದ’ (Recycled) ಎಂದು ನಮೂದಿಸಬೇಕು.
ಪ್ಲಾಸ್ಟಿಕ್ ಉತ್ಪಾದಿಸುವವರ ಸಂಘವು ತನ್ನ ಸದಸ್ಯರಲ್ಲಿ ಚರ್ಚಿಸಿ ಸ್ವಯಂ ನಿಯಂತ್ರಣಾ ಶಿಸ್ತನ್ನು ಪಾಲಿಸಲು ಪ್ರೋತ್ಸಾಹಿಸಬೇಕೆಂದು ಈ ಕಾಯ್ದೆಯ ಗೊತ್ತುವಳಿ ತಿಳಿಯಪಡಿಸುತ್ತದೆ. ರಾಜ್ಯ ಮಾಲಿನ್ಯ ನಿಯಂತ್ರಣಾ ಮಂಡಳಿಯು ಮೇಲಿನ ಕಾನೂನುಗಳನ್ನು ಅನ್ವಯಿಸುವ ಹಾಗೂ ನಿಯಂತ್ರಿಸುವ ಅಧಿಕಾರ ಹೊಂದಿದೆ.
ರಾಜ್ಯ ಅಥವಾ ಕೇಂದ್ರಾಡಳಿತ ಪ್ರದೇಶದ ನಗರಾಭಿವೃದ್ಧಿ ಇಲಾಖೆಯ ಕಾರ್ಯದರ್ಶಿ ಗಟ್ಟಿ ಕಸ ನಿರ್ವಹಣೆ ಕಾನೂನುಗಳ ಜಾರಿಯಾಗುವುದನ್ನು ನೋಡಿಕೊಳ್ಳುವ ಪೂರ್ಣ ಜವಾಬ್ದಾರಿ ಹೊಂದಿರುತ್ತಾರೆ.
ಜಿಲ್ಲಾಧಿಕಾರಿ ಅಥವಾ ಜಿಲ್ಲಾ ದಂಡಾಧಿಕಾರಿಯು ತನ್ನ ಆಡಳಿತದ ಗಡಿಯೊಳಗಿನ ಪಟ್ಟಣ, ನಗರಗಳಲ್ಲಿ ಗಟ್ಟಿ ಕಸ ನಿರ್ವಹಣೆಯ ಕಾನೂನುಗಳ ಜಾರಿಯನ್ನು ನೋಡಿಕೊಳ್ಳಬೇಕು. ಈಗಾಗಲೇ ನಮ್ಮ ರಾಜ್ಯದ ಅನೇಕ ನಗರಗಳಲ್ಲಿ ಗಟ್ಟಿ ಕಸ ನಿರ್ವಹಣೆ ವಿವಿಧ ಹಂತಗಳಲ್ಲಿ ಜಾರಿಯಾಗುತ್ತಿದೆ.
ಪರಿಸರ ಸಂರಕ್ಷಣೆಗಾಗಿ ಗಟ್ಟಿ ಕಸದ ನಿರ್ವಹಣೆ : ಉತ್ಪಾದನೆಯ ಮೂಲದಲ್ಲಿಯೇ ಕಸ ನಿರ್ವಹಣೆ
ಉತ್ಪಾದನೆಯ ಮೂಲದಲ್ಲಿಯೇ ಕಸ ನಿರ್ವಹಣೆ
	ಕಸ ಉತ್ಪಾದನೆಯ ಮೂಲ
	ತೆಗೆದುಕೊಳ್ಳಬೇಕಾದ ಕ್ರಮ

	೧. ಮನೆಗಳು
	ಯಾವುದೇ ಗಟ್ಟಿಕಸವನ್ನು ಅಕ್ಕಪಕ್ಕದ ನಿವೇಶನಗಳಿಗಾಗಲೀ, ರಸ್ತೆಗಾಗಲೀ, ತೆರೆದ ಸ್ಥಳಗಳಿಗಾಗಲೀ, ಖಾಲಿ ಸ್ಥಳಗಳಿಗಾಗಲೀ ಅಥವಾ ಚರಂಡಿಗಾಗಲೀ ಎಸೆಯಬಾರದು.
ಆಹಾರದ ಜೈವಿಕ ವಿಘಟನೆಯಾಗುವ ಕಸವನ್ನು ತುಕ್ಕು ಹಿಡಿಯದ ಹಾಗೂ ಮುಚ್ಚಳವಿರುವ ಪಾತ್ರೆಗಳಲ್ಲಿ ಹಾಕಿ.
ಒಣಗಿದ ಹಾಗೂ ಪುನರುತ್ಪಾದನೆ ಮಾಡಬಹುದಾದ ಕಸವನ್ನು ಒಂದು ತೊಟ್ಟಿ / ಚೀಲದೊಳಗೆ ಹಾಕಿ.
ಯಾವುದೇ ಅಪಾಯಕಾರಿ ಕಸವಿದ್ದಲ್ಲಿ ಅದನ್ನು ಪ್ರತ್ಯೇಕವಾಗಿಡಿ ಹಾಗೂ ನಿಗದಿಗೊಳಿಸಿದ ಸ್ಥಳಗಳಲ್ಲಿ ಅದನ್ನು ಹಾಕಿ.

	೨. ಬಹುಮಹಡಿ ಕಟ್ಟಡಗಳು, ವಾಣಿಜ್ಯ ಸಂಕೀರ್ಣಗಳು, ಖಾಸಗಿ ಸಂಸ್ಥೆಗಳು
	ಆ ಕಟ್ಟಡ / ವಾಣಿಜ್ಯ ಸಂಕೀರ್ಣ / ಖಾಸಗಿ ಸಂಸ್ಥೆಯಲ್ಲಿ ಉತ್ಪತ್ತಿಯಾಗಬಹುದಾದ ಆಹಾರ ಕಸ/ಜೈವಿಕ ವಿಘಟನೆಯ ಕಸವನ್ನು ಹಿಡಿಯಬಹುದಾದಷ್ಟು ದೊಡ್ಡದಾದ ಸಮುದಾಯ ಕಸದ ತೊಟ್ಟಿಯನ್ನು ಒದಗಿಸಿ. ಪುನರುತ್ಪಾದನೆಗೆ ಸಾಧ್ಯವಿರುವ ಕಸದ ಶೇಖರಣೆಗೆ ಪ್ರತ್ಯೇಕ ತೊಟ್ಟಿ ಇಡಿ. ಅಲ್ಲಿ ವಾಸಿಸುವ ಎಲ್ಲರೂ ಕಸವನ್ನು ಸಮುದಾಯದ ತೊಟ್ಟಿಗಳಲ್ಲಿ ಹಾಕುವಂತೆ ನಿರ್ದೇಶನ ನೀಡಿ.

	೩. ಕೊಳೆಗೇರಿಗಳು
	ಸ್ಥಳೀಯ ಆಡಳಿತ ಒದಗಿಸಿರುವ ಸಮುದಾಯದ ತೊಟ್ಟಿಯೊಳಗೆ ಆಹಾರದ ಕಸ / ಜೈವಿಕ ವಿಘಟನೆ ಹೊಂದುವ ಕಸ ಹಾಕುವಂತೆ ಮಾಡಿ.

	೪. ಅಂಗಡಿಗಳು, ಕಛೇರಿಗಳು, ಸಂಸ್ಥೆಗಳು, ಇತ್ಯಾದಿ
	ಕಸವನ್ನು ನಿಗದಿಪಡಿಸಿರುವ ಕಸದ ತೊಟ್ಟಿಯೊಳಗೇ ಹಾಕುವಂತೆ ಮಾಡಿ. ಕಸದ ತೊಟ್ಟಿಯ ಗಾತ್ರ ಹಾಗೂ ಸ್ಥಳವನ್ನು ಅಗತ್ಯಕ್ಕೆ ತಕ್ಕಂತೆ ನಿರ್ಧರಿಸಿ.

	೫. ಹೋಟೆಲುಗಳು ಮತ್ತು ಉಪಹಾರ ದರ್ಶಿನಿಗಳು
	ಕಸ ತುಂಬುವ ತೊಟ್ಟಿಯು ಬಲಿಷ್ಟವಾಗಿರಬೇಕು. ಗಾತ್ರದಲ್ಲಿ ೧೦೦ ಲೀಟರುಗಳಿಗಿಂತ ಹೆಚ್ಚಿರಬಾರದು ಹಾಗೂ ಮೇಲ್ಭಾಗದಲ್ಲಿ ಕೈಹಿಡಿ ಇರಬೇಕು. ಅಥವಾ ಪಾರ್ಶ್ವಗಳಲ್ಲಿ ಕೈಹಿಡಿಗಳಿರಬೇಕು ಹಾಗೂ ತಳಭಾಗದಲ್ಲಿ ಗಟ್ಟಿಯಾದ ಅಂಚಿರಬೇಕು. ಇದರಿಂದ ತೊಟ್ಟಿಗಳನ್ನು ಸಾಗಿಸಲು ಸುಲಭವಾಗುತ್ತದೆ.

	೬. ತರಕಾರಿ ಮತ್ತು ಹಣ್ಣುಗಳ ಮಾರುಕಟ್ಟೆ
	ಸ್ಥಳೀಯ ಸಂಸ್ಥೆ ಒದಗಿಸಿರುವ ಸಾಗಾಟದ ವಾಹನಕ್ಕೆ ಸೂಕ್ತವಾದಂತಹ ದೊಡ್ಡ ಕಸದ ತೊಟ್ಟಿಯಿರಬೇಕು. ಅಂಗಡಿಯವರು ಕಸವನ್ನು ತಮ್ಮ ಅಂಗಡಿಯ ಮುಂದೆ ಅಥವಾ ತೆರೆದ ಸ್ಥಳಗಳಲ್ಲಿ ಎಸೆಯಬಾರದು. ಕಸ ಉಂಟಾದ ಘಳಿಗೆಯಲ್ಲಿಯೇ ನಿಗದಿತ ತೊಟ್ಟಿಗೆ ಹಾಕುವಂತೆ ಮಾಡಿ

	೭. ಮೀನು ಹಾಗೂ ಮಾಂಸದ ಮಾರುಕಟ್ಟೆಗಳು
	ಯಾವುದೇ ಕಸವನ್ನು ಅಂಗಡಿಗಳ ಮುಂದೆ ಅಥವಾ ತೆರೆದ ಸ್ಥಳಗಳಲ್ಲಿ ಹಾಕಬಾರದು. ಪ್ರತಿ ಅಂಗಡಿಯವರು ಹೋಟೆಲ್ ಕಸ ತುಂಬಲು ಬಳಸುವಂತಹ ೧೦೦ ಲೀಟರುಗಳನ್ನು ಮೀರದ ಕಸದ ತೊಟ್ಟಿಗಳನ್ನು ಬಳಸಬೇಕು. ಪ್ರತಿ ಕಸದ ತೊಟ್ಟಿ ತುಂಬಿದ ಮೇಲೆ ಮಾರುಕಟ್ಟೆಯಲ್ಲಿರುವ ದೊಡ್ಡ ತೊಟ್ಟಿಗೆ ವರ್ಗಾಯಿಸಬೇಕು.

	೮. ಬೀದಿಯಲ್ಲಿ ಆಹಾರ ಮಾರುವವರು
	ರಸ್ತೆ, ಕಾಲು ಹಾದಿ ಅಥವಾ ತೆರೆದ ಸ್ಥಳಗಳಿಗೆ ಯಾವುದೇ ರೀತಿಯ ಕಸವನ್ನು ಎಸೆಯಬಾರದು. ಮಾರಾಟ ಮಾಡುವ ಪ್ರಕ್ರಿಯೆ ಉಂಟಾಗುವ ಕಸವನ್ನು ತುಂಬಲು ಒಂದು ಚೀಲ ಅಥವಾ ಕಸದ ತೊಟ್ಟಿಯನ್ನು ಹೊಂದಿರಬೇಕು. ಮಾರಾಟ ಮಾಡಲು ಬಳಸುವ ಕೈಗಾಡಿಗೆ ಕಸದ ತೊಟ್ಟಿಯನ್ನು ತೂಗು ಹಾಕಿದರೆ ತುಂಬಾ ಒಳ್ಳೆಯದು.

	೯. ಕಲ್ಯಾಣ ಮಂಟಪಗಳು, ಸಮುದಾಯ ಭವನಗಳು
	ಯಾವುದೇ ಗಟ್ಟಿ ಕಸವನ್ನು ಸುತ್ತಮುತ್ತಲ ಪ್ರದೇಶಕ್ಕೆ, ಬೀದಿಗಳಿಗೆ, ತೆರೆದ ಪ್ರದೇಶಗಳಿಗೆ ಎಸೆಯಬಾರದು. ಸ್ಥಳೀಯ ಸಂಸ್ಥೆಯು ಏರ್ಪಡಿಸಿರುವ ಕಸದ ಸಾಗಣೆಗೆ ಸೂಕ್ತವಾದ ಕಸದ ತೊಟ್ಟಿಗಳನ್ನು ಬಳಸಬೇಕು. ಅಲ್ಲಿ ಉಂಟಾಗುವ ಕಸವನ್ನು ತೊಟ್ಟಿಗಳಲ್ಲಿ ತುಂಬಬೇಕು.

	೧೦. ಆಸ್ಪತ್ರೆಗಳು, ನರ್ಸಿಂಗ್
	ಚರಂಡಿಗಳಿಗೆ ಎಸೆಯಬಾರದು. ಜೈವಿಕ-ಔಷಧೀಯ ತ್ಯಾಜ್ಯವನ್ನು ನಗರಸಭೆ ಕಸದ ತೊಟ್ಟಿಗಳಿಗೆ ಅಥವಾ ಕಸ ಸಂಗ್ರಹಣೆಗೆ ಇಟ್ಟಿರುವ ಯಾವುದೇ ತೊಟ್ಟಿಗಳಿಗೆ ಹಾಕಬಾರದು. ಕೇಂದ್ರ ಸರ್ಕಾರದ ಪರಿಸರ ಸಚಿವಾಲಯ ರೂಪಿಸಿರುವ ಜೈವಿಕ ಕಸ (ನಿರ್ವಹಣೆ ಹಾಗೂ ಕೈಬಳಕೆ) ನಿಯಮಾವಳಿ ೧೯೯೮ರ ರೀತಿ ಜೈವಿಕ-ಔಷಧೀಯ ಕಸದ ವಿಲೇವಾರಿ ಮಾಡಬೇಕು.

	೧೧. ನಿರ್ಮಾಣ ಅಥವಾ ಕೆಡುವುದರಿಂದ ಉಂಟಾಗುವ ಕಸ
	ಕಟ್ಟಡ ನಿರ್ಮಾಣದ ಕಸ ಅಥವಾ ಹಾಳು ಮಣ್ಣನ್ನು ರಸ್ತೆಗಳಿಗೆ, ಕಾಲು ಹಾದಿಗಳಿಗೆ, ತೆರೆದ ಜಾಗಗಳಲ್ಲಿ ನೀರಿನ ತಾಣಗಳಲ್ಲಿ ಹಾಕಬಾರದು. ಆವರಣದೊಳಗೆ  ಅಥವಾ ಸ್ಥಳೀಯ ಆಡಳಿತದ ಅನುಮತಿ ಪಡೆದು  ಆವರಣದ ಅತಿ ಸಮೀಪದಲ್ಲಿ ಹಾಗೂ ಸಾಗಾಟಕ್ಕೆ ತೊಂದರೆಯಾಗದಂತೆ ರಾಶಿ ಹಾಕಬೇಕು.ಸಾಧ್ಯವಿದ್ದಲ್ಲಿ ಖಾಸಗಿ ಕಂಟ್ರಾಕ್ಟರ್‌ಗಳ ಹತ್ತಿರ ಅಥವಾ ಸ್ಥಳೀಯ ಆಡಳಿತದವರ ಹತ್ತಿರವಿರುವ ಕಸದ ತೊಟ್ಟಿಗಳನ್ನು ಬಳಸಬಹುದು.

	೧೨. ತೋಟದ ಕಸ
	ಕಸವನ್ನು ತೋಟದೊಳಗೆ ಕಾಂಪೋಸ್ಟ್ ಮಾಡಿ. ವಾರದಲ್ಲಿ ಒಂದು ದಿನ ಅದೂ ಸ್ಥಳೀಯ ಆಡಳಿತ ನಿಗದಿಪಡಿಸಿದ ದಿನ ಹೆಚ್ಚಿನ ರೆಂಬೆಕೊಂಬೆಗಳನ್ನು ಕತ್ತರಿಸಿ. ಆ ಕಸವನ್ನು ದೊಡ್ಡ ಚೀಲಗಳಲ್ಲಿ ಅಥವಾ ತೊಟ್ಟಿಗಳಲ್ಲಿ ಸಂಗ್ರಹಿಸಿ. ಸ್ಥಳೀಯ ಆಡಳಿತ ಗೊತ್ತುಪಡಿಸಿರುವ ಸಿಬ್ಬಂದಿ ಬಂದಾಗ ಆ ಕಸವನ್ನು ನೀಡಿ.


ಕಸದ ರಾಶಿಯೂ ಹಾಗೂ ಚಿಂದಿ ಆಯುವ ಜನರೂ ….?
ಕಸದ ತೊಟ್ಟಿಗಳ ಹತ್ತಿರ ಹೋಗಿ, ಕೈಯಿಂದ ಅಥವಾ ಕಡ್ಡಿಯಿಂದ ಕೆದಕಿ ಪ್ಲಾಸ್ಟಿಕ್, ಕಾಗದ, ಲೋಹ ಮುಂತಾದ ಪುನರುತ್ಪಾದಿಸಬಹುದಾದ ವಸ್ತುಗಳನ್ನು ಆಯುವ ಜನರನ್ನು ನೀವು ನೋಡಿರಬಹುದು. ಅವರೇ ಚಿಂದಿ ಆಯುವ ಜನ ಬೆನ್ನ ಮೇಲೆ ಒಂದು ದೊಡ್ಡಚೀಲವನ್ನು ಹಾಕಿಕೊಂಡು ಚಿಂದಿ ಅಯುತ್ತಾ ಸಾಗುವ ಈ ಜನರ ಜೀವನ ಅತ್ಯಂತ ಹೀನಾಯವಾದುದು. ಬೇರಾವ ಉದ್ಯೋಗ ದೊರಕದಿದ್ದಾಗ ಜನ ಈ ಕೆಲಸ ಆರಂಭಿಸುವರು. ಆದರೆ ಈ ಜನ ಪರಿಸರವನ್ನು ನಿರ್ಮಲವಾಗಿಡಲು, ಸಂಪನ್ಮೂಲಗಳನ್ನು ಪುನಃ ಬಳಕೆ ಮಾಡಲು ಹಾಗೂ ಕ್ರೋಢೀಕರಿಸುವುದರಲ್ಲಿ ಪ್ರಮುಖ ಪಾತ್ರ ವಹಿಸುತ್ತಾರೆ. ಗಟ್ಟಿ ಕಸ ನಿರ್ವಹಣೆಯಲ್ಲಿ ನಗರಸಭೆ ಮಾಡಬೇಕಾದ ಪ್ರಮುಖ ಕೆಲಸವೊಂದನ್ನು ಚಿಂದಿ ಆಯುವ ಈ ಜನ ಮಾಡುತ್ತಾರೆ. ಕಸದ ತೊಟ್ಟಿ ಹಂತದಲ್ಲಿಯೇ ಕಸದ ವಿಂಗಡಣೆ ಮಾಡುವುದಕ್ಕೆ ಚಿಂದಿ ಆಯುವ ಜನರ ಪಾತ್ರವೇ ಉತ್ತಮ ಉದಾಹರಣೆ.
ಕಸದ ಪುನರ್ಬಳಕೆಯಲ್ಲಿ ಚಿಂದಿ ಆಯುವ ಜನರೇ ಕೇಂದ್ರ ಬಿಂದು. ಚಿಂದಿ ಆಯುವಾಗ ನಾನಾ ರೋಗಗಳಿಗೆ ಹಾಗೂ ಅಪಾಯಗಳಿಗೆ ತುತ್ತಾಗುವ ಸಾಧ್ಯತೆ ಇರುತ್ತದೆ. ಕಸದ ತೊಟ್ಟಿಯ ಕಸದಲ್ಲಿ ಕೈ ಹಾಕಿ ತಡಕುವಾಗ ಸೂಜಿ, ಮುಳ್ಳು, ಮೊಳೆ ಮುಂತಾದವುಗಳಿಂದ ಗಾಯಗಳಾಗಬಹುದು. ಸೋಂಕು ಇರುವ ಆಹಾರವನ್ನು ವಸ್ತುವನ್ನು ಪ್ರತ್ಯೇಕಿಸುವಾಗ ವಿವಿಧ ರೋಗಕಾರಕಗಳು ಚಿಂದಿ ಆಯುವವರ ಶರೀರ, ಶ್ವಾಸಕೋಶ ಸೇರಬಹುದು. ಲಾಡಿಹುಳು, ಕೊಕ್ಕೆ ಹುಳು, ಜಂತುಹುಳು, ಕಾಲರಾ, ಕಾಮಾಲೆ ರೋಗಗಳು ಅಂಟಿಕೊಳ್ಳಬಹುದು. ಈ ಎಲ್ಲ ಅಪಾಯಗಳ ಜೊತೆಗೆ ಬೀದಿನಾಯಿಗಳು, ಹಂದಿಗಳು ಕಚ್ಚುವ ಸಾಧ್ಯತೆಯೂ ಇರುತ್ತದೆ. ಚಿಂದಿ ಆಯುವ ಜನ ತಾವು ಸಂಗ್ರಹಿಸಿದ ಪ್ಲಾಸ್ಟಿಕ್, ಕಾಗದ, ಕಬ್ಬಿಣ ಮುಂತಾದವನ್ನು ಗುಜರಿ ಸಾಮಾನು ಸಂಗ್ರಹಿಸುವ ಜನರಿಗೆ ಮಾರುತ್ತಾರೆ. ಅಂತವರು ಪುನರುತ್ಪಾದನೆಯ ಕಾರ್ಖಾನೆಗಳಿಗೆ ಇವನ್ನು ಕಚ್ಛಾ ವಸ್ತುವನ್ನಾಗಿ ಮಾರುತ್ತಾರೆ. ಚಿಂದಿ ಆಯುವವರಲ್ಲಿ ಕೆಲವೊಮ್ಮೆ ಪುಟ್ಟ ಮಕ್ಕಳೂ ಇರುವುದುಂಟು. ಶಾಲೆಗೆ ಹೋಗಿ ಅಕ್ಷರ ಕಲಿಯಬೇಕಾದ, ಆಟ ಆಡಬೇಕಾದ ಮಕ್ಕಳು ರೋಗಕ್ಕೆ ತುತ್ತಾಗುವ ವೃತ್ತಿ ಮಾಡುವುದು ಇಡೀ ಸಮಾಜಕ್ಕೆ ಕಳಂಕದ ಸಂಗತಿ. ಚಿಂದಿ ಆಯುವವರಿಗೆ ವೃತ್ತಿ ಸಂಬಂಧಿ ರೋಗಗಳು ಯಾವುವೆಂದರೆ :-
· ಕಸ ಹಾಗೂ ಗಾಯಗಳಿಗೆ ಚಿಕಿತ್ಸೆ ಮಾಡಿದ್ದ ಕಸ ಮುಟ್ಟುವುದರಿಂದ ಚರ್ಮ ಹಾಗೂ ರಕ್ತಕ್ಕೆ ಸಂಬಂಧಿಸಿದ ಸೋಂಕು ರೋಗಗಳು.
· ಸೋಂಕು ಇರುವ ಧೂಳಿಗೆ ಒಳಗಾಗುವುದರಿಂದ ಕಣ್ಣು ಹಾಗೂ ಉಸಿರಾಟದ ಸೋಂಕು ರೋಗಗಳು.
· ಕಸವನ್ನು ತಿನ್ನುವ ಇಲಿ, ಹೆಗ್ಗಣ, ನಾಯಿಗಳ ಕಡಿತಕ್ಕೆ ಒಳಗಾಗಿ ವಿವಿಧ ರೋಗಗಳು.
· ಕಸವನ್ನು ತಿನ್ನಲು ಬರುವ ನೊಣಗಳಿಂದ ಹರಡುವ ವಿವಿಧ ಕರುಳುಬೇನೆ ರೋಗಗಳು.
ಚಿಂದಿ ಆಯುವ ಚಿಣ್ಣರು ಶಾಲೆಯ ಅಂಗಳಕ್ಕೆ ಬರುವಂತೆ ಮಾಡುವುದು ಪ್ರಜ್ಞಾವಂತ ನಾಗರೀಕರ ಹಾಗೂ ಪ್ರಜಾಪ್ರಭುತ್ವದ ಜವಾಬ್ದಾರಿಯಲ್ಲವೇ ?
ಸ್ವಯಂ ಸೇವಾ ಸಂಸ್ಥೆಗಳ ಪಾತ್ರವೇನು ?
ಇತ್ತೀಚಿನ ದಿನಗಳಲ್ಲಿ ಅನೇಕ ಸ್ವಯಂಸೇವಾ ಸಂಸ್ಥೆಗಳು ಸ್ಥಳೀಯ ನಿವಾಸಿ ಸಂಘಗಳ ಜೊತೆ ಸೇರಿ ಹಲವಾರು ಉಪಯುಕ್ತ ಕಾರ್ಯಕ್ರಮಗಳನ್ನು ಏರ್ಪಡಿಸುತ್ತಿದ್ದಾರೆ. ವಾಸ ಪ್ರದೇಶಗಳ ನೈರ್ಮಲ್ಯದ ಬಗ್ಗೆ ಸರ್ವೆ ನಡೆಸುವುದು, ಅಧ್ಯಯನ ಮಾಡುವುದು ಹಾಗೂ ನಿವಾಸಿಗಳಿಗೆ ಸೂಕ್ತ ತಿಳುವಳಿಕೆ ನೀಡುವ ಪ್ರಯತ್ನ ಮಾಡುತ್ತಿದ್ದಾರೆ. ಗಟ್ಟಿ ಕಸ ನಿರ್ವಹಣೆಯಲ್ಲಿ ಇಂತಹ ಅಧ್ಯಯನಗಳು ಉಪಯೋಗಕ್ಕೆ ಬರುತ್ತವೆ. ಖಾಸಗಿ ಉದ್ಯಮಿಗಳು ಗಟ್ಟಿ ಕಸ ನಿರ್ವಹಣೆಯಲ್ಲಿ ಆಸಕ್ತಿ ತೋರಿಸುವುದರಿಂದ ಇದರಿಂದ ಸಹಾಯವಾಗುತ್ತದೆ. ಗಟ್ಟಿ ಕಸವನ್ನು ಮೂಲದಲ್ಲಿಯೇ ಬೇರ್ಪಡಿಸಲು, ಸಂಗ್ರಹಿಸಲು ಹಾಗೂ ಸ್ಥಳೀಯ ಅಧಿಕಾರದ ವಿಭಾಗದವರಿಗೆ ನೀಡಲು ಸ್ವಯಂಸೇವಾ ಸಂಸ್ಥೆಗಳು ಪ್ರಮುಖ ಪಾತ್ರ ವಹಿಸಬಹುದು.
ಈಗಾಗಲೇ ಹಲವು ಸ್ವಯಂಸೇವಾ ಸಂಸ್ಥೆಗಳು ಗಟ್ಟಿ ಕಸ ನಿರ್ವಹಣೆಯ ಕ್ಷೇತ್ರದಲ್ಲಿ ಕೆಲಸ ಮಾಡುತ್ತಿವೆ. ಉದಾಹರಣೆಗೆ ಮೈಸೂರಿನ ಕರ್ನಾಟಕ ರಾಜ್ಯ ವಿಜ್ಞಾನ ಪರಿಷತ್ತಿನ People’s Science Forum, ಬೆಂಗಳೂರಿನ Waste-wise, ಮುಂಬಯಿಯ Environmental Action Group, ಅಹಮದಾಬಾದಿನ Clean Ahamedabad Abhiyan ಮುಂತಾದವು ಹೆಸರುವಾಸಿಯಾದ ಸಂಸ್ಥೆಗಳು. ನಗರವನ್ನು ಚೊಕ್ಕಟವಾಗಿಟ್ಟುಕೊಳ್ಳುವಲ್ಲಿ ಪ್ರತಿಯೊಬ್ಬ ನಾಗರೀಕ ಯಾವ ಪಾತ್ರ ವಹಿಸಬೇಕೆಂಬ ತಿಳುವಳಿಕೆಯನ್ನು ಈ ಸಂಸ್ಥೆಗಳು ನೀಡುತ್ತಿವೆ. ಅಲ್ಲದೆ ಸ್ಥಳೀಯ ಜನರು ಗಟ್ಟಿ ಕಸ ನಿರ್ವಹಣೆಯಲ್ಲಿ ಭಾಗವಹಿಸುವಂತೆ ಮಾಡುತ್ತಿವೆ. ಇವು ಶಾಲಾ ಕಾಲೇಜು, ಸಂಘ ಸಂಸ್ಥೆಗಳಿಗೆ ಭೇಟಿ ನೀಡಿ ಪರಿಸರ ಪ್ರಜ್ಞೆ ಬೆಳೆಸುವುದಕ್ಕೆ ಸೂಕ್ತವಾದ ಪರಿಸರ ಶಿಕ್ಷಣ ನೀಡುತ್ತಿವೆ.
ಸ್ವಯಂಸೇವಾ ಸಂಸ್ಥೆಗಳ ಕಾರ್ಯಕ್ರಮಗಳು :
· ಗಟ್ಟಿ ಕಸದಲ್ಲಿನ ಪುನರುತ್ಪಾದನೆ ಮಾಡುವ ವಸ್ತುಗಳನ್ನು ಪ್ರತ್ಯೇಕಿಸುವ ಬಗ್ಗೆ ಹಾಗೂ ಗಟ್ಟಿ ಕಸದ ಪ್ರಮಾಣವನ್ನು ಕಡಿಮೆ ಮಾಡುವ ಬಗ್ಗೆ ಸಾಮೂಹಿಕ ತಿಳುವಳಿಕೆ ನೀಡುವುದು.
· ಗಟ್ಟಿ ಕಸ ನಿರ್ವಹಣೆಯಲ್ಲಿ ಜನ ಸಮುದಾಯ ಪಾಲ್ಗೊಳ್ಳುವಂತೆ ಮಾಡುವುದು.
· ಕಸವನ್ನು ಮನೆಯಿಂದ ಮನೆಗೆ ಸಂಗ್ರಹಿಸುವಂತೆ ಮಾಡುವ ಮೂಲಕ ಉದ್ಯೋಗವನ್ನು  ಒದಗಿಸುವುದು.
· ಗೃಹಮಟ್ಟದ ಎರೆಹುಳು ಕಾಂಪೋಸ್ಟಿಂಗ್, ಹಿತ್ತಲ ಕಾಂಪೋಸ್ಟಿಂಗ್ ಹಾಗೂ ಜೈವಿಕ ಅನಿಲ ಉತ್ಪಾದನೆಗೆ ಜನರನ್ನು ಪ್ರೋತ್ಸಾಹಿಸುವುದು.
ನಗರಗಳಲ್ಲಿ ಕಸಕ್ಕೂ, ಕೊಳೆಗೇರಿಗಳಿಗೂ ಹಾಗೂ ಬಡತನಕ್ಕೂ ನೇರ ಸಂಬಂಧವಿದೆ. ನಗರಗಳ ಕಸವಿರುವ ಸ್ಥಳದಲ್ಲಿ ಜೀವನವನ್ನು ಸಾಗಿಸಲು ಹತ್ತು ಲಕ್ಷಕ್ಕೂ ಹೆಚ್ಚು ಜನ ಚಿಂದಿ ಆಯುವ ಕೆಲಸದಲ್ಲಿ ನಿರತರಾಗಿದ್ದಾರೆ. ಅವರ ಆರೋಗ್ಯ ಹಾಗೂ ಕಸದ ವ್ಯವಸ್ಥಿತ ನಿರ್ವಹಣೆಯಲ್ಲಿ ಸ್ವಯಂಸೇವಾ ಸಂಸ್ಥೆಗಳ ಪಾತ್ರ ಪ್ರಮುಖವಾದುದು.
ಮಾಲಿನ್ಯ ನಿಯಂತ್ರಣ ಮಂಡಲಿ ಸಹಾಯ ಮಾಡುವುದೇ ?
ನಗರದ ಗಟ್ಟಿ ಕಸ ನಿರ್ವಹಣೆಯು ಸ್ಥಳೀಯ ನಗರಸಭೆ ಆಡಳಿತ ವ್ಯವಸ್ಥೆಯ ಜವಾಬ್ದಾರಿಯಾಗಿದೆ. ಆದರೆ ಕೇಂದ್ರ ಹಾಗೂ ರಾಜ್ಯ ಸರ್ಕಾರಗಳ ಮಾಲಿನ್ಯ ನಿಯಂತ್ರಣಾ ಮಂಡಲಿಗಳಿಗೆ ಗಟ್ಟಿಕಸ ನಿರ್ವಹಣೆಯಲ್ಲಿ ವಿಶಿಷ್ಟವಾದ ಪಾತ್ರವಿದೆ. ಗಟ್ಟಿ ಕಸವು ಅನೇಕ ಪರಿಸರ ಸಮಸ್ಯೆಗಳನ್ನು ಹಾಗೂ ಆರೋಗ್ಯಕ್ಕೆ ಅಪಾಯಗಳನ್ನು ತಂದೊಡ್ಡುವುದರಿಂದ ಮಾಲಿನ್ಯ ನಿಯಂತ್ರಣ ಮಂಡಳಿಗಳು ನಗರಸಭೆ ಆಡಳಿತ ವ್ಯವಸ್ಥೆಯನ್ನು ಗಟ್ಟಿ ಕಸದ ಬಗ್ಗೆ ಸೂಕ್ತ ಪ್ರೋತ್ಸಾಹವನ್ನು ಮತ್ತು ಮಾರ್ಗದರ್ಶನವನ್ನು ನೀಡಬೇಕು. ಗಟ್ಟಿ ಕಸದ ಬಗ್ಗೆ ಸರ್ವೇಕ್ಷಣೆ ನಡೆಸಲು ಹಾಗೂ ಯುಕ್ತವಾದ ತಂತ್ರಜ್ಞಾನವನ್ನು ಒದಗಿಸಲು ಮಲಿನ್ಯ ನಿಯಂತ್ರಣ ಮಂಡಲಿಗಳು ಸಹಾಯ ಮಾಡಬೇಕು. ರಾಷ್ಟ್ರಮಟ್ಟದಲ್ಲಿ ಹಾಗೂ ರಾಜ್ಯಮಟ್ಟದಲ್ಲಿ ಗಟ್ಟಿಕಸ ನಿರ್ವಹಣೆಯ  ಬಗ್ಗೆ ಮಾಹಿತಿಯನ್ನು ಪ್ರಚಾರ ಮಾಡುವ ಜವಾಬ್ದಾರಿಯನ್ನು ಕೇಂದ್ರ ಹಾಗೂ ರಾಜ್ಯ ಮಾಲಿನ್ಯ ನಿಯಂತ್ರಣ ಮಂಡಳಿಗಳು ನಿರ್ವಹಿಸಬೇಕು. ಸಾರ್ವಜನಿಕರಿಗೆ ಹಾಗೂ ಸಂಬಂಧಿತ ಅಧಿಕಾರ ವರ್ಗದವರಿಗೆ ಗಟ್ಟಿ ಕಸ ನಿರ್ವಹಣೆಯ ಅರಿವನ್ನು ಉಂಟು ಮಾಡಬೇಕು.
ಈಗಾಗಲೇ ಕೇಂದ್ರ ಹಾಗೂ ರಾಜ್ಯ ಮಾಲಿನ್ಯ ನಿಯಂತ್ರಣ ಮಂಡಳಿಗಳು ತಮಗೆ ಅನ್ವಯಿಸುವ ಕಾನೂನು ಹಾಗೂ ನಿಯಮಾವಳಿಗಳ ಪ್ರಕಾರ ಸ್ಥಳೀಯ ಸಂಸ್ಥೆಗಳು ಗೃಹ ರೊಚ್ಚು ಹಾಗೂ ಗಟ್ಟಿ ಕಸದ ಸಂಸ್ಕರಣೆಗೆ ಹಾಗೂ ವಿಲೇವಾರಿಗೆ ಅಗತ್ಯವಾದ ಕ್ರಮ ಕೈಗೊಳ್ಳಲು ಮಾರ್ಗದರ್ಶನ ನೀಡುತ್ತಿವೆ. ಜಲ (ಮಾಲಿನ್ಯ ನಿರ್ವಹಣೆ ಹಾಗೂ ನಿಯಂತ್ರಣ) ಕಾಯಿದೆ ೧೯೭೪ರ ೧೮ನೇ ವಿಧಿಯ ಪ್ರಕಾರ ಕೇಂದ್ರ ಮಾಲಿನ್ಯ ನಿಯಂತ್ರಣ ಮಂಡಳಿಯು ಎಲ್ಲಾ ರಾಜ್ಯಗಳ ಮಾಲಿನ್ಯ ನಿಯಂತ್ರಣ ಮಂಡಳಿಗಳಿಗೆ ಆದೇಶ ನೀಡಿ ನಗರ ಕಸ (ಗೃಹ ರೊಚ್ಚು ಹಾಗೂ ಗಟ್ಟಿ ಕಸ)ದ ವ್ಯವಸ್ಥಿತ ನಿರ್ವಹಣೆಗೆ ಅಗತ್ಯವಾದ ಕ್ರಮ ಕೈಗೊಳ್ಳಲು ಸೂಚಿಸಿದೆ.
ಅದೇ ರೀತಿ ರಾಜ್ಯಮಾಲಿನ್ಯ ಮಂಡಳಿಗಳು ನಗರಸಭೆ/ಸ್ಥಳೀಯ ಆಡಳಿತಗಳಿಗೆ ಸೂಚನೆ ನೀಡಿ ಸೂಕ್ತ ಕ್ರಮ ಕೈಗೊಳ್ಳಲು ತಿಳಿಸಿವೆ.
ನಮ್ಮ–ನಿಮ್ಮ ಜವಾಬ್ದಾರಿ ಏನು ?
ಗಟ್ಟಿ ಕಸವು ನಗರ ಮಟ್ಟದಲ್ಲಿ ಒಂದು ಬೃಹತ್ ಸಮಸ್ಯೆಯೇನೋ ಹೌದು. ಅಲ್ಲದೆ ಅದರ ಪ್ರಮಾಣವು ಸಹ ಲಕ್ಷ ಲಕ್ಷ ಟನ್ನುಗಳಾಗಿರುತ್ತದೆ. ನಾವು ಗಟ್ಟಿ ಕಸ ಉಂಟಾಗುವ ಮೂಲವನ್ನು ಹುಡುಕುತ್ತಾ ಬಂದರೆ, ಅದು ಅಂತಿಮವಾಗಿ ನಿಲ್ಲುವುದು ಪ್ರತಿವ್ಯಕ್ತಿಯ ಹತ್ತಿರ. ಅಂದರೆ ನಮ್ಮ ನಿಮ್ಮ ಮುಂದೆ ! ನಾವೇ ಗಟ್ಟಿ ಕಸದ ಮೂಲ ಕಾರಣಕರ್ತರು !! ಗಟ್ಟಿ ಕಸ ರಾಕ್ಷಸನ ಪೋಷಕರು !!!
ಗಟ್ಟಿ ಕಸದ ದುಷ್ಪರಿಣಾಮಗಳ ಬಗ್ಗೆ, ನಿರ್ವಹಣೆಯ ವಿವಿಧ ಸಮಸ್ಯೆಗಳ ಬಗ್ಗೆ ಹಾಗೂ ಹಲವು ಸಂಪನ್ಮೂಲಗಳ ನಷ್ಟದ ಬಗ್ಗೆ ನಾವು ಇದುವರೆವಿಗೂ ಚರ್ಚಿಸಿದ್ದೇವೆ. ಯಾವುದೇ ಸಮಸ್ಯೆಯನ್ನು ನಿವಾರಿಸಬೇಕಾದಲ್ಲಿ ಅದರ ಜನ್ಮ ಸ್ಥಳದಲ್ಲಿಯೇ ನಿವಾರಣೆ ಕ್ರಮಗಳನ್ನು ಕೈಗೊಳ್ಳಬೇಕು. ಹಾಗಾಗಿ ವ್ಯಕ್ತಿ ಮಟ್ಟದಲ್ಲಿ ಗಟ್ಟಿಕಸವನ್ನು ಕಡಿಮೆ ಮಾಡುವ ಹಾಗೂ ಗಟ್ಟಿ ಕಸ ನಿರ್ವಹಣೆಗೆ ಅಗತ್ಯವಾದ ಕ್ರಮಗಳನ್ನು ಜಾರಿ ಮಾಡಬೇಕು.
ಗಟ್ಟಿ ಕಸ ಕಡಿಮೆ ಮಾಡಲು ನಾವು ನೀವು ಮಾಡಬಹುದಾದ ಕರ್ತವ್ಯಗಳು ಹೀಗಿವೆ :
· ಅಂಗಡಿ ಅಥವಾ ಮಾರುಕಟ್ಟೆಗೆ ಹೋಗುವಾಗ ಮನೆಯಿಂದ ಬಟ್ಟೆಯ ಕೈಚೀಲ ಅಥವಾ ಗೋಣಿಚೀಲವನ್ನು ತೆಗೆದುಕೊಂಡು ಹೋಗಿ.
· ಸಾಧ್ಯವಾದಷ್ಟು ಮಟ್ಟಿಗೆ ಪ್ಲಾಸ್ಟಿಕ್ ಚೀಲಗಳನ್ನು ಬಳಸಬೇಡಿ.
· ಕಾಗದದ ಚೀಲಗಳ ಬಳಕೆಯನ್ನು ಕಡಿಮೆ ಮಾಡಿ.
· ನೀರನ್ನು ಸಂಗ್ರಹಿಸಿಡಲು ಮೆದುಪಾನೀಯಗಳ ಪಾಲಿ ಬಾಟಲಿಗಳನ್ನು ಬಳಸಿ.
· ಮನೆಯಲ್ಲಿಯೇ ಗಟ್ಟಿ ಕಸವನ್ನು ವಿಂಗಡಿಸಿ. ಕಸದ ಎರಡು ತೊಟ್ಟಿಗಳನ್ನಿಡಿ. ಒಂದರಲ್ಲಿ ಜೈವಿಕವಾಗಿ ವಿಘಟನೆಯಾಗುವ ಕಸವನ್ನು ಹಾಕಿ. ಜೈವಿಕ ವಿಘಟನೆಯಾಗದ ಕಸವನ್ನು ಮತ್ತೊಂದು ತೊಟ್ಟಿಯಲ್ಲಿ ಹಾಕಿ. ಪ್ರತ್ಯೇಕವಾಗಿ ವಿಲೇವಾರಿ ಮಾಡಿ.
· ನಿಮ್ಮ ಕೈತೋಟದಲ್ಲಿ ಒಂದು ಕಾಂಪೋಸ್ಟ್ ಗುಂಡಿ ಸಿದ್ಧ ಮಾಡಿ. ಎಲ್ಲ ಜೈವಿಕ ಕಸವನ್ನು ಅದರೊಳಗೆ ಹಾಕಿ ಮಣ್ಣು ಮುಚ್ಚಿ.
· ಮನೆಯಲ್ಲಿನ ಗಟ್ಟಿ ಕಸವನ್ನು ಆಗಾಗ್ಗೆ ನಗರಸಭೆ ಕಸದ ತೊಟ್ಟಿಯೊಳಕ್ಕೆ ಹಾಕಿ. ಒಂದು ವೇಳೆ ನಿಮ್ಮ ಮನೆ ಬಾಗಿಲಿಗೆ ಬಂದು ಸಂಗ್ರಹಿಸುವ ಪದ್ಧತಿ ಜಾರಿಯಲ್ಲಿದ್ದರೆ ಅದನ್ನೇ ಪಾಲಿಸಿ.
· ನೀವು ಮನೆಯ ಹೊರಗಡೆ ಇದ್ದಾಗ ಕಾಗದ, ಚೀಟಿ, ಪ್ಲಾಸ್ಟಿಕ್ ತುಂಡು, ಕವರ್ ಅಥವಾ ಉಳಿದ ಆಹಾರ ಮುಂತಾದವನ್ನು ಬೇಕಾಬಿಟ್ಟಿ ಎಸೆಯಬೇಡಿ. ಕಸದ ತೊಟ್ಟಿಯೊಳಗೇ ಹಾಕುವುದನ್ನು ರೂಢಿ ಮಾಡಿಕೊಳ್ಳಿ.
· ಯಾವುದೇ ರೀತಿಯ ಕಸ ಅಥವಾ ಕಚಡವನ್ನು ರಸ್ತೆಗಳಿಗೆ, ಚರಂಡಿಗಳಿಗೆ, ಖಾಲಿಸ್ಥಳಗಳಿಗೆ, ನೀರಿನ ತಾಣಗಳಿಗೆ ಅಥವಾ ಮತ್ತಾವುದೇ ಸ್ಥಳಗಳಲ್ಲಿ ಎಸೆಯಬೇಡಿ.
· ಮರುಬಳಸಬಹುದಾದ ವಸ್ತುಗಳನ್ನು ಎಸೆಯಬೇಡಿ.
· ಪುನರುತ್ಪಾದನೆ ಮಾಡಬಹುದಾದ ಕಸದ ವಸ್ತುಗಳನ್ನು ಮೂಲದಲ್ಲಿಯೇ ಪ್ರತ್ಯೇಕಿಸಿ.
· ನಿಮ್ಮ ಸಾಕು ಬೆಕ್ಕು ಹಾಗೂ ನಾಯಿಗಳ ಮಲಮೂತ್ರಗಳನ್ನು ಯುಕ್ತ ರೀತಿಯಲ್ಲಿ ವಿಲೇವಾರಿ ಮಾಡಿ.
· ಅನಗತ್ಯವಾದ ವಸ್ತು, ಉಪಕರಣಗಳನ್ನು ಕೊಳ್ಳಬೇಡಿ.
· ಬಳಸಿ ಬಿಸಾಡುವ ಪಾಶ್ಚಾತ್ಯ ಸಂಸ್ಕೃತಿಗೆ ದಾಸರಾಗಬೇಡಿ.
· ಕಸ ನಿರ್ವಹಣೆಗೆ ಇತರರ ಸೇವೆ ಪಡೆದಲ್ಲಿ ಯುಕ್ತವಾಗಿ ಹಣ ನೀಡಿ.
· ನಿಮ್ಮ ಮನೆಯ ಎಲ್ಲ ಸದಸ್ಯರಿಗೆ ಗಟ್ಟಿ ಕಸ ರಾಕ್ಷಸನ ದುಷ್ಪರಿಣಾಮಗಳನ್ನು ತಿಳಿಸಿ. ಬಂಧು ಬಾಂಧವರಿಗೆ ಹಾಗೂ ಸಾರ್ವಜನಿಕರಿಗೆ ಪರಿಸರ ಪ್ರಜ್ಞೆ ಬೆಳೆಯುವಂತೆ ಮಾಡಿ.
· ಗಟ್ಟಿಕಸ ಕಡಿಮೆ ಮಾಡುವುದರಲ್ಲಿ ಹಾಗೂ ಸೂಕ್ತ ನಿರ್ವಹಣೆಯಲ್ಲಿ ನೀವು ಇತರರಿಗೆ ಆದರ್ಶರಾಗಿ.
ಭಾರತ ಸಂವಿಧಾನದ ಪರಿಚ್ಛೇದ ೫೧ಎ(ಜಿ)ಯ ಪ್ರಕಾರ ಪರಿಸರವನ್ನು ರಕ್ಷಿಸುವುದು ಪ್ರತಿಯೊಬ್ಬ ಪ್ರಜೆಯ ಆದ್ಯಕರ್ತವ್ಯ. ನಾವು ಆ ಕರ್ತವ್ಯವನ್ನು ದಕ್ಷವಾಗಿ ನಿರ್ವಹಿಸೋಣ. ನಮ್ಮ ಭವಿಷ್ಯ ಜನಾಂಗಕ್ಕೆ ನಮ್ಮ ಮಕ್ಕಳು, ಮೊಮ್ಮಕ್ಕಳಿಗೆ ಮತ್ತೂ ಉತ್ತಮವಾದ ಪರಿಸರ ಸಿಗುವಂತೆ ಮಾಡೋಣ.

